
ᓇᓗᓇᐃᖅᓯᓂᕐᒧᑦ ᒐᕙᒪᒃᑯᑦ ᓄᓇᕗᒻᒥ ᐊᑐᐃᓐᓇᐅᑎᑦᓯᓂᕐᒧᑦ ᓈᒻᒪᑦᑐᓂᑦ, ᐊᔾᔨᒌᑎᑦᓯᓂᕐᒥᑦ, ᐱᔨᑦᓯᕋᑦᓯᐊᕐᓂᕐᒥᓪᓗ ᐱᔭᕆᐊᖃᖅᑕᖏᓐᓄᑦ 

ᐃᑲᔪᖅᑐᕐᓂᕐᒥᓪᓗ ᐱᔪᓐᓇᐅᑎᖏᓐᓂᑦ ᒪᒃᑯᑦᑐᐃᑦ ᓄᓇᕗᒻᒥᐅᑦ, ᐃᓚᒌᓪᓗ, ᑕᑎᒋᔭᖃᖅᑐᓄᑦ. 

 

 
 

 

 

ᑐᓐᓂᖅᑯᑕᐅᔪᖅ ᒪᓕᒐᓕᕆᔨᒃᑯᓐᓄᑦ ᕿᒥᕐᕈᐊᖅᑐᖃᒃᑲᓐᓂᕐᓂᐊᕐᓂᖓᓂᒃᐅᑯᓂᖓ   

 ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᖕᓂᕐᒧᑦ ᐱᖁᔭᖅ  

ᑭᒡᒐᖅᑐᐃᔨᒋᔭᐅᓂᓐᓄᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ, ᖁᕕᐊᓱᒃᐳᖓ ᐱᑎᑦᑎᔪᓐᓇᕋᒪ ᑖᔅᓱᒥᖓ ᑐᓐᓂᖅᑯᑕᐅᔪᒥᒃ 
ᒪᓕᒐᓕᕆᔨᒃᑯᓐᓄᑦ ᕿᒥᕐᕈᐊᖅᑕᐅᒃᑲᓐᓂᕐᓂᖓᓄᑦ ᐅᓇ, ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ 
ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᖅ.  

ᐅᓇ ᑎᑎᕋᖅᑕᐅᓚᐅᕐᑐᖅ ᑭᒡᒐᖅᑐᐃᓪᓗᓂ ᑭᒡᒐᖅᑐᐃᔨᒥᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑎᑎᕋᕐᕕᐊᓂᑦ 
ᐋᖅᑭᒃᓱᖅᓯᒪᓪᓗᓂᓗ ᓄᓇᕐᔪᐊᒥᑦ ᑲᑎᒪᔨᑦ ᐊᖏᖃᑎᒌᒍᑎᖏᑦ ᓄᑕᖅᑲᑦ ᐱᔪᓐᓇᐅᑎᖏᓐᓂᑦ,i ᒪᓕᒐᖅᑎᒍᑦ ᐊᖏᕈᑎ, 
ᓄᓇᕐᔪᐊᓕᒫᒧᑦ, ᐃᓄᐃᑦ ᐱᔪᓐᓇᐅᑎᖏᓐᓄᑦ ᐊᖏᕈᑎᒥᑦ, ᓇᓗᓇᐃᔭᖅᓯᒪᔪᑦ ᑕᒪᐃᓐᓂᒃ ᐱᔪᓐᓇᐅᑎᓕᒫᓂᑦ ᒪᒃᑯᒃᑐᑦ 
ᐱᓯᒪᔭᖏᑦ ᑲᒪᒋᔭᒃᓴᓪᓗ ᒐᕙᒪᒃᑯᓐᓄᑦ ᐃᑲᔪᖅᑐᐃᓗᑎᒃ ᐅᑯᓂᖓ ᐱᔪᓐᓇᐅᑎᓂᑦ. ᐊᑎᓕᐅᖃᑕᐅᓯᒪᓂᕐᒥᓄᑦ 
ᓄᓇᕐᔪᐊᕐᒥ ᑲᑐᔾᔨᖃᑎᒌᑦ ᑲᑎᒪᓂᖓᓄᑦ ᐱᔪᓐᓇᐅᑎᒋᔭᐅᔪᓄᑦ ᓄᑕᖅᑲᒧᑦ, ᑲᓇᑕ ᐊᖏᖅᓯᒪᕗᖅ ᑲᒪᒋᔪᒪᓪᓗᒋᑦ 
ᓄᑕᖅᑲᑦ ᐱᔪᓐᓇᐅᑎᖏᑦ, ᐃᒪᐃᑎᑦᑎᔭᕿᐊᖃᓕᖅᖢᓂ ᓇᓂᑐᐃᓐᓇᓕᒫᖅ ᒐᕙᒪᒃᑯᓐᓂ, ᐃᓚᒋᔭᐅᓪᓗᓂ ᓄᓇᕗᑦ 
ᒐᕙᒪᖓ, ᐱᓕᕆᐊᖃᖅᐸᓪᓕᐊᓕᕐᓗᑎᒃ ᐃᓚᖃᕐᓂᐊᕐᓗᑎᒃ ᓄᑕᖅᑲᓄᑦ ᑐᕌᖓᓪᓚᕆᒃᑐᓄᑦ ᐱᔪᓐᓴᐅᑎᓄᑦ 
ᒪᓕᒐᓕᕆᓂᕐᒥ ᐱᐅᓛᒃᑯᑦ ᐃᑲᔪᖅᑐᕈᒪᓪᓗᒋᑦ ᒪᒃᑯᒃᑐᑦ ᐃᓄᐃᑦ.  

ᐱᔭᒃᓴᕆᕙᐅᒃ ᑎᑎᕋᕐᕕᖕᒪ ᐱᕕᒃᓴᓕᒫᑦ ᐊᑐᕈᒪᓪᓗᒋᑦ ᓇᓗᙱᑦᑎᐊᕈᒪᓂᕐᒧᑦ ᐱᐅᓛᒃᑯᑦ ᐃᓱᒪᒋᕙᒃᑕᖏᑦ ᒪᒃᑯᒃᑐᐃᑦ 
ᐱᔪᓐᓴᐅᑎᖏᓪᓗ ᓯᕗᓪᓕᖅᐸᐅᑦᑎᐅᑎᔭᐅᖃᑦᑕᕋᓗᐊᕐᒪᖔᑕ ᑕᒪᐃᓐᓂ ᒐᕙᓚᒃᑯᑦ ᐱᒋᐊᖅᑎᓯᒪᔭᓕᒫᖏᓐᓂ. 
ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑕᐃᒪᐃᓕᐅᖁᔨᕗᖅ ᒪᓕᒐᓕᕆᔨᒃᑯᓐᓄᑦ ᐃᑲᔪᖅᑐᐃᓪᓗᓂ ᒪᒃᑯᒃᑐᑦ 
ᐱᔪᓐᓇᐅᑎᖏᓐᓂᒃ ᒪᓕᒃᖢᓂᓗ ᒪᓕᒐᑎᒍᑦ ᐱᓕᕆᐊᕆᔭᕆᐊᖃᖅᐸᒃᑕᑦᑎᓐᓂᒃ ᖃᓄᐃᓕᐅᖁᔨᓗᑕ ᓄᑕᖅᑲᓄᑦ 
ᒪᒃᑯᒃᑐᓄᓪᓗ−ᐊᒃᑐᐊᓂᓕᖕᓄᑦ ᐱᖁᔭᕐᓄᑦ, ᒪᓕᒃᑐᖃᕐᓗᓂ ᑎᑎᖃᖅᓯᒪᓂᖓᓂᒃ 3−ᒥᒃ ᐅᑯᓇᓂ, ᑭᒡᒐᖅᑐᐃᔨ 
ᓄᑕᖅᑲᓄᑦ ᒪᒃᑯᒃᑐᓄᓪᓗ ᐱᖁᔭᕐᒥ.ii  

ᑖᓐᓇ ᑐᓐᓂᖅᑯᑕᐅᔪᖅ ᐅᖃᐅᓯᖃᒃᑲᓐᓂᖅᐳᖅ ᐊᐱᖅᑯᑎᒃᓴᓂᒃ ᓴᖅᑭᑎᑕᐅᓚᐅᖅᑐᓂᒃ ᒪᓕᒐᓕᕆᔨᒃᑯᑦ 
ᑎᑎᕋᓚᐅᖅᑕᖓᓂ ᔭᓄᐊᕆ 8, 2021−ᖑᑎᓪᓗᒍ, ᐅᕐᕈᖓᔮᖅᖢᑎᒃ, ᐱᑎᑦᑎᓪᓗᓂᓗ ᑭᐅᔾᔪᑕᐅᔪᓂᒃ ᑕᒪᐃᓐᓂ 
ᐊᑐᓂᑦ ᐊᑖᒍᑦ.  

 

1. ᖃᓄᖅ ᖃᐅᔨᒪᑎᒋᕕᑦ ᑕᒪᑐᒧᖓ, ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᑲᒪᒋᔭᖃᖔᓕᖕᓂᕐᒧ ᐱᖁᔭᕐᒥᒃ? 

ᑎᑎᕋᕐᕕᑦᑕ ᖃᐅᔨᒪᓂᕆᔭᖓ ᑕᒪᑐᒧᖓ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᑲᒪᒋᔭᖃᖔᓕᕐᓂᕐᒧᑦ ᐱᖁᔭᕐᒧᑦ 
ᐃᓱᓕᑦᑕᕐᕕᖃᖅᐳᖅ. ᓄᑕᖅᑲᓄᓪᓗ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐅᑉ ᐱᖁᔭᖓ ᐱᑎᑦᑎᕙᙱᓚᖅ 
ᐱᔨᑦᑎᕋᕐᕕᖃᑲᐅᑎᒋᕙᖕᓂᕐᒥᒃ ᓄᑕᖅᑲᓄᑦ ᒪᒃᑯᒃᑐᓄᓪᓗ ᐊᔾᔨᖓᑎᒍᑦ, ᐃᓄᓕᕆᔨᐅᑉ, ᐃᓕᓴᐃᔨᐅᑉ, ᐃᓗᐊᖅᓴᐃᔨᐅᑉ, 
ᐃᓱᒪᓕᕆᔨᐅᑉ, ᑲᒪᒋᔭᖃᕐᓂᕐᒧᓪᓗ ᐱᓕᕆᕙᒃᑑᑦ ᐱᓕᕆᐊᕆᓇᔭᖅᑕᖏᑎᑐᑦ.  ᐃᒪᓐᓇᖔᕐᓕ, ᓄᑕᖅᑲᓄᓪᓗ 
ᒪᒃᑯᒃᑐᓄᓪᓗ ᑭᒡᒐᖅᑐᐃᔨ ᐱᑎᑦᑎᕙᒃᐳᖅ ᑭᒡᒐᖅᑐᐃᓂᕐᒧᑦ ᐃᑲᔪᖅᑐᐃᓂᕐᒥᒃ ᓄᑕᖅᑲᓄᑦ, ᒪᒃᑯᒃᑐᓄᑦ, ᐃᓚᖏᓐᓄᓪᓗ 
ᒪᕐᕈᑎᒍᑦ ᐱᓕᕆᕝᕕᒋᕙᒃᑕᑎᒍᑦ, ᐃᓄᖕᒥᒃ ᐊᑕᐅᓯᕐᒥᒃ ᑭᒡᒐᖅᑐᐃᓂᕐᒥᒃ ᐱᓕᕆᐊᖃᖅᐸᖕᓂᕐᒧᓪᓗ ᑭᒡᒐᖅᑐᐃᓂᖅ. 
ᐃᓛᒃᑰᖅᑐᑦ ᑭᒡᒐᖅᑐᐃᓂᕆᔭᐅᔪᑦ ᐱᓕᕆᐊᖃᓪᓗᐊᑕᖅᐸᒃᐳᑦ ᐋᖅᑭᒃᓯᒪᓕᖅᑎᑦᑎᔪᒪᓪᓗᑎᒃ ᖃᓄᐃᓕᖓᓂᕆᔭᐅᔪᓂᒃ 
ᐃᓄᖕᒥᒃ ᐅᖃᐱᓗᒃᓯᒪᔪᖃᖅᖢᓂ ᐱᓕᕆᕝᕕᐅᑉ ᐱᔨᑦᑎᕋᕐᓂᕆᕙᒃᑕᖏᓐᓂᒃ ᐅᕝᕙᓘᓐᓃᑦ ᐱᔪᓐᓇᙱᖦᖢᓂ 
ᐱᔨᑦᑎᕋᕐᕕᖃᕐᓂᕐᒥᒃ ᒪᒃᑯᒃᑐᒥᒃ ᐊᒻᒪᓗ/ᐅᕝᕙᓘᓐᓃᑦ ᐃᓚᖏᓐᓂᒃ. ᑭᒡᒐᖅᑐᐃᓂᖅ ᐱᓕᕆᐊᖃᖅᐸᒃᐳᖅ 
ᐋᖅᑭᒃᓯᒪᓕᖅᑎᑦᑎᔪᒪᓪᓗᓂ ᐃᓱᒪᒋᔭᒃᓴᓂᒃ ᐱᔾᔪᑎᑕᖃᖅᐸᑦ ᒐᕙᓚᒃᑯᑦ ᐱᓕᕆᕝᕕᒋᔭᖓᓂ 
ᐱᔾᔪᑕᐅᓪᓗᐊᑕᑐᐃᓐᓇᕆᐊᓕᖕᒥᒃ ᐃᓱᒪᒋᔭᒃᓴᒧᑦ; ᑕᒪᓐᓇᓗ ᐃᓱᒪᒋᔭᒃᓴᖅ ᑲᔪᓰᓐᓇᑐᐃᓐᓇᕆᐊᖃᖅᖢᓂ 
ᐱᓕᕆᕝᕕᐅᙱᒃᑯᓂ; ᐊᒻᒪᓗ ᑕᒪᓐᓇ ᐃᓱᒪᒋᔭᒃᓴᖅ ᐊᒃᑐᖅᓯᑐᐃᓐᓇᕆᐊᖃᖅᖢᓂ ᐊᒥᓱᓂᒃ ᒪᒃᑯᒃᑐᓂᒃ ᐃᓄᖕᓂᒃ 
ᐊᒻᒪᓗ/ᐅᕝᕙᓘᓐᓃᑦ ᐃᓚᖏᓐᓂᒃ. 

ᕿᒥᕐᕈᐊᕌᓪᓚᓚᐅᖅᖢᑕ  ᐃᓛᒃᑰᖅᑐᓂᒃ ᑭᒡᒐᖅᑐᐃᕝᕕᖃᕐᓂᕐᒧᑦ ᐱᓕᕆᕝᕕᒋᔭᑦᑎᓐᓂᒃ, ᑎᑎᕋᕐᕕᒃᐳᑦ ᐃᓚᐅᓚᐅᖅᐳᖅ 
ᐊᑕᐅᓯᕐᒥᒃ ᐱᓕᕆᕝᕕᐅᔪᒥᒃ ᐊᒃᑐᐊᓂᓕᖕᒥᒃ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᑲᒪᒋᔭᖃᖔᓕᕐᓂᕐᒧᑦ ᐱᖁᔭᕐᒥᒃ. 
ᑕᐃᑲᓂ, ᐊᖓᔪᖅᑳᕆᔭᐅᔪᖅ ᐱᓇᔪᒍᑎᖃᓚᐅᖅᐳᖅ ᑐᐊᕕᕐᓇᖅᑐᒃᑯᑦ ᓴᐳᔾᔨᓯᒪᓂᕐᒧᑦ ᑎᓕᓯᔾᔪᑎᓂᒃ 
ᓴᐳᔾᔨᓯᒪᔪᒪᓪᓗᒋᑦ ᕿᑐᕐᙵᑎᒃ ᐊᓯᐊᑕ ᐊᖓᔪᖅᑳᕇᔭᐅᔫᑉ ᓈᒻᒪᙱᑦᑐᒃᑯᑦ ᐃᓕᖅᑯᓯᕆᔭᖓᓄᑦ. ᑐᐊᕕᕐᓇᖅᑐᒥᑦ 

ᓴᐳᒻᒥᔾᔪᑎᒧᑦ ᑎᓕᓯᔾᔪᑎᒧᑦ ᐱᓇᔪᒍᑎᒋᔭᐅᔪᖅ ᑲᔪᓯᓂᖃᑦᑎᐊᓚᐅᙱᓚᖅ ᐊᖓᔪᖅᑳᕆᔭᐅᔪᕐᓗ ᑎᓕᔭᐅᓪᓗᓂ 
ᐱᖁᔭᐅᓪᓗᓂ ᐃᑲᔪᖅᑕᐅᓂᕐᒥᒃ ᓄᓇᓕᓐᓂ ᐃᓄᓕᕆᔨᒋᔭᐅᔪᒥᑦ. ᐱᓕᕆᖃᑎᖃᓪᓚᑦᑖᖃᑦᑕᖅᓯᒪᓂᖅᐳᑦ 
ᐋᓐᓂᖅᑎᕆᔪᖃᖅᐸᖕᓂᖓᓄᑦ ᑲᒪᒋᔭᖃᖔᓕᕐᓂᕐᒧᑦ ᐱᖁᔭᕐᒥ ᐃᓱᓕᑦᑕᕐᕕᖃᖅᑎᓪᓗᒍ, ᐱᓕᕆᖃᑦᑕᖅᓯᒪᕗᒍᑦ 
ᖃᔅᓯᑲᓪᓚᖕᓄᑦ ᐃᓛᒃᑰᖅᑐᓄᑦ ᑭᒡᒐᑐᐃᓂᕐᒧᑦ ᐱᓕᕆᓂᕆᔭᐅᔪᓂᒃ, ᑕᒪᒃᑯᓇᓂᓗ ᐃᓚᒌᓂ ᐋᓐᓂᖅᑎᕆᔪᖃᖅᐸᓂᖓ 
ᐱᓪᓗᐊᑕᐅᓪᓗᓂ ᐃᓱᒫᓘᑕᐅᓚᐅᖅᖢᓂ. ᖃᐅᔨᒪᓂᑦᑎᒍᑦ, ᐋᖅᑭᒃᓯᒪᓕᕈᑕᐅᔪᓐᓇᖅᑐᑦ ᒪᓂᒪᔪᑦ ᐅᑯᑎᒎᓇᖅ, 
ᐋᓐᓂᖅᑎᕆᔪᖃᖅᐸᖕᓂᖓᓄᑦ ᑲᒪᒋᔭᖃᖔᓕᕐᓂᕐᒧᑦ ᐱᖁᔭᕐᒥ ᐊᑐᖅᑕᐅᓚᐅᙱᑎᓪᓗᒋᑦ ᑕᒪᒃᑯᓇᓂ ᐱᓕᕆᓂᐅᔪᓂ 
ᐊᒻᒪᓗ, ᐃᒪᓐᓇᖔᖅ, ᐃᓚᒌᑦ ᓄᑕᖅᑲᓪᓗ ᑕᒪᑐᒧᖓ ᐃᓚᐅᔪᑦ ᐃᓂᑖᖅᑎᑕᐅᒃᑲᓐᓂᓚᐅᖅᐳᑦ ᕿᒫᕝᕕᖕᓄᑦ 
ᓄᓇᓕᖏᑕ ᓯᓚᑎᖏᓐᓃᑦᑐᓄᑦ.  

ᑕᒪᑐᒪᓂ ᐊᑐᖅᑕᑦᑎᓐᓂ ᑭᒡᒐᖅᑐᐃᓂᕐᒧᑦ ᐱᓕᕆᐊᕆᔭᑦᑎᓐᓂ, ᒫᓐᓇᒃᑯᑦ ᐱᓯᒪᙱᓚᒍᑦ ᐃᓱᒪᒋᔭᒃᓴᓂᒃ 
ᐊᒃᑐᐊᓂᓕᖕᓂᒃ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᑲᒪᒋᔭᖃᖔᓕᕐᓂᕐᒧᑦ ᐱᖁᔭᕐᒥ. ᕕᕗᐊᕆ 2020−ᖑᑎᓪᓗᒍ, 
ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ ᐅᖃᖃᑎᖃᓚᐅᖅᐳᖅ ᒪᓕᒐᓕᕆᔨᒃᑯᓐᓂᒃ ᐊᑐᓪᓚᕆᒋᐊᖃᖅᐸᖕᓂᖏᓐᓂᒃ 
ᓄᓇᓕᖕ ᐃᓄᓕᕆᔨᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐱᑕᖃᖅᑎᑦᑎᓂᐊᕐᓗᑎᒃ ᑭᓱᓕᕆᔨᐅᓂᖏᓐᓂᒃ ᓄᓇᓕᖕᓂ 
ᒪᓕᒐᓕᕆᓂᕐᒧᑦ ᐱᓕᕆᕝᕕᖃᕐᓂᕐᒧᑦ ᐱᓕᕆᔨᓂᒃ, ᑖᒃᑯᐊᓗ ᑲᒪᒋᔭᒃᓴᖃᖅᖢᑎᒃ ᐃᑲᔪᖅᑐᐃᓂᕐᒥᒃ ᐱᓇᔪᒍᑕᐅᔪᓂᒃ 
ᐅᑯᑎᒎᓇᖅ, ᐋᓐᓂᖅᑎᕆᔪᖃᖅᐸᖕᓂᖓᓄᑦ ᑲᒪᒋᔭᖃᖔᓕᕐᓂᕐᒧᑦ ᐱᖁᔭᖅᑎᒍᑦ.   

 

2. ᖃᓄᕐᓕ ᐃᓱᒪᒋᕕᒋᑦ ᐃᓚᒌᓂᑦ ᐱᓂᕐᓗᖃᑦᑕᐅᑎᑦᑕᐃᓕᒪᓂᕐᒧᑦ ᐱᖁᔭᖅ? 

ᐃᓚᒌᓂ ᐱᓂᕐᓗᖃᑦᑕᐅᑎᑦᑕᐃᓕᒪᓂᕐᒧᒃ ᐱᖁᔭᖅ ᐅᖃᐅᓯᖃᖅᐳᖅ “ᐱᔪᓐᓇᐅᑎᒋᔭᐅᔪᒥᒃ ᑭᓇᑐᐃᓐᓇᑦᑎᐊᒥᑦ 
ᐃᓄᖕᒥᑦ ᓄᓇᕗᒻᒥ ᐃᓚᑰᙱᑦᑎᐊᖅᑐᒧᑦ ᐱᓕᕆᕝᕕᒋᑦᑎᐊᕐᓗᒍᓗ ᐃᓅᓯᕐᒥᒃ, ᐱᓯᒪᙱᓪᓗᓂ ᐋᓐᓂᖅᑕᐅᓇᔭᕐᓂᕐᒥᒃ 
ᑲᑉᐱᐊᒋᔭᖃᙱᓪᓗᓂᓗ ᐋᓐᓂᖅᑕᐅᓇᔭᕐᓂᕐᒧᑦ”.iii ᑕᒪᓐᓇ ᐊᑕᐅᑦᑎᒃᑰᖃᑎᖃᑦᑎᐊᖅᐳᖅ ᑎᑎᕋᖅᓯᒪᔪᒥᒃ 19−ᒥᒃ 
ᓄᓇᕐᔪᐊᓕᒫᒥ ᑲᑐᔾᔨᖃᑎᒌᑦ ᑲᑎᒪᕐᔪᐊᕐᓂᕐᒧᑦ ᐱᔪᓐᓇᐅᑎᒋᔭᐅᔪᓄᑦ ᓄᑕᖅᑲᒧᑦ, ᑕᒪᓐᓇᓗ ᓴᖅᑭᑎᑦᑎᓪᓗᓂ ᓄᑕᖅᑲᑦ 
ᐱᔪᓐᓇᐅᑎᒋᔭᖓᓂᒃ ᓴᐅᔾᔭᐅᓯᒪᕙᔭᖕᓂᕐᒥᒃ ᖃᓄᕆᑦᑐᑐᐃᓐᓇᑦᑎᐊᓂᑦ ᐋᓐᓂᖅᑎᕆᓂᐅᕙᒃᑐᓂᑦ. ᓄᑕᖅᑲᑦ 
ᐱᔪᓐᓇᐅᑎᖃᖅᐳᑦ ᓴᐳᔾᔭᐅᓯᒪᓂᕐᒥᒃ ᑎᒥᒃᑯᑦ ᐃᓱᒪᒃᑯᓪᓗ ᐋᓐᓂᖅᑎᖅᑕᐅᓇᔭᕐᓂᕐᒥᑦ, ᐃᓖᔭᕆᔭᐅᓕᕋᔭᕐᓂᕐᒥᑦ, 
ᐱᓂᕐᓗᒡᕕᐅᓇᔭᕐᓂᕐᒥᒃ, ᐃᒃᓯᓐᓇᑰᓇᔭᕐᓂᕐᒥᒡᓗ ᐊᖓᔪᖅᑳᖏᓐᓂᑦ ᑭᒃᑯᑐᐃᓐᓇᓂᓪᓘᓐᓃᑦ ᑖᒃᑯᓂᖓ 
ᑲᒪᒋᔭᖃᖅᐸᒃᑐᒥᑦ.iv   

ᓄᑕᖅᑲᓄᓪᓗ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ ᐃᑲᖅᑐᐃᕙᒃᐳᖅ ᖃᑕᙳᑎᒌᓄᑦ ᐱᓂᕐᓗᖃᑦᑕᐅᑎᑦᑕᐃᓕᒪᓂᕐᒧᑦ ᐱᖁᔭᐅᑉ 
ᑐᕌᕆᔭᖓᓄᑦ ᐃᒪᓐᓇ, "ᐱᙱᑦᑎᖃᑦᑕᕈᒪᓪᓗᑎᒃ ᐋᖅᑭᒃᓯᒪᓕᕈᑕᐅᔪᓂᒃ ᐱᑕᖃᖅᑎᑦᑎᙱᑦᑐᓂᒃ ᐃᓚᒌᓂ 
ᐱᓂᕐᓗᒃᓯᕙᖕᓂᕐᒥ ᓴᖅᑭᑦᑐᖃᓚᐅᙱᓐᓂᖓᓂ".v  ᑭᓯᐊᓂᓗᑦᑕᐅᖅ, 'ᐱᒻᒪᕆᐊᓗᖕᒥᒃ' ᐱᕋᔭᖕᓂᕐᒥᒃ 
ᓴᖅᑭᑦᑐᖃᓚᐅᙱᓐᓂᖓᓂ, ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖅ ᐱᖅᔪᐊᕌᓗᖕᒥᒃ 
ᐊᕗᖓᑲᓪᓚᒡᓗ−ᐊᑐᖅᑕᐅᓕᕋᔭᖅᑐᓂᒃ ᐊᒃᑐᖅᓯᓂᕐᓂᒃ ᓄᑕᖅᑲᓄᑦ. ᓄᑕᖅᑲᑦ ᐊᖏᕐᕌᓖᑦ ᐋᓐᓂᖅᑎᕆᕝᕕᐅᕙᒃᑐᓂ 
ᐅᑯᓂᖓ ᓵᑦᑎᐊᕐᒥᐅᑕᖃᓕᖅᐸᒃᐳᑦ:  

• ᐊᖏᒡᓕᕙᓪᓕᐊᔪᒥᒃ ᖁᐊᖅᓵᕐᓇᖅᑐᖅᑕᖃᕐᓗᓂ ᐱᓂᕐᓗᖕᕕᐅᓕᕋᔭᕐᓂᕐᒥᓂᒃ ᓇᖕᒥᓂᖅ ᐊᑐᕐᓂᕐᓗᒡᕕᐅᓗᑎᒃ; 
• ᐊᖏᔪᑲᓪᓚᖕᒥᒃ ᖁᐊᖅᓵᕐᓇᖅᑐᖅᑕᖃᕐᓗᓂ ᐊᖏᒡᓕᕙᓪᓕᐊᑐᐃᓐᓇᖅᑐᒥᒃ ᐋᓐᓂᖅᑎᕆᓐᓴᖅᑐᖅᑕᖃᕐᓗᓂ 

ᑎᒥᖏᓐᓄᑦ, ᐃᓱᒪᖏᓐᓄᑦ ᐊᒻᒪᓗ ᐃᓅᖃᑎᖃᖅᐸᖕᓂᕐᒧᑦ ᐱᕙᓪᓕᐊᓂᕐᓄᑦ; 
• ᐊᖏᒡᓕᕙᓪᓕᐊᔪᒥᒃ ᐊᒃᑐᖅᑕᐅᑐᐃᓐᓇᕆᐊᖃᖅᐸᓪᓕᐊᓗᑎᒃ ᐋᓐᓂᖅᑎᕆᓂᐅᕙᒃᑐᒥᑦ ᐃᓐᓇᕈᕈᑎᒃ, 

ᐱᓂᕐᓗᕐᕕᐅᓗᑎᒡᓘᓐᓃᑦ ᑕᐃᒪᐃᑎᑦᑎᓗᑎᒡᓘᓐᓃᑦ.vi 

ᖃᖓᑦᑎᐊᓯᐅᑎᐅᓛᖑᔪᖅ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᖅ  
ᐊᕐᕌᒍᑕᒫᖅᓯᐅᑎ ᐅᓂᒃᑲᐅᓯᖅ 2019-2020vii ᐅᔨᕆᔭᖃᖅᐳᖅ 44−ᖑᓚᐅᕐᓂᖏᓐᓂᒃ EPO−ᒋᔭᐅᔪᑦ 
ᐱᓇᔪᒃᑕᐅᓚᐅᖅᐳᑦ ᐊᖏᖅᑕᐅᓪᓗᑎᒡᓗ ᓄᓇᕗᒻᒥ, ᐊᑕᐅᓯᕐᒥᒡ; ᓄᓇᓕᖕᓂ ᐱᓕᕆᕝᕕᖃᖔᓕᕐᓂᕐᒧᑦ ᑎᓕᓯᔾᔪᑕᐅᔪᖅ. 
ᑐᐊᕕᕐᓇᖅᑐᓄᑦ ᓴᐳᔾᔨᓯᒪᓂᕐᒧᑦ ᑎᓕᓯᔾᔪᑏᑦ ᐊᑐᖅᑕᐅᕙᒃᐳᑦ ᖁᐊᖅᓵᕐᓇᑐᐃᓐᓇᕆᐊᓖᑦ ᐋᓐᓂᖅᑎᕆᔪᖃᕐᓂᖓᓄᑦ  

ᓂᕆᐅᒋᔭᐅᒃᐸᑕ ᓴᖅᑭᓐᓂᐊᕐᓂᖏᓐᓂᒃ, ᑕᒪᒃᑯᐊᓗ CIO−ᒋᔭᐅᔪᑦ ᐊᑐᖅᑕᐅᓕᖅᐸᒃᐳᑦ ᑐᐊᕕᕐᓇᙱᑦᑐᓂ 
ᖃᓄᐃᓕᖓᓂᕆᔭᐅᔪᓂ. ᓄᑕᖅᑲᑦ ᐃᓂᓖᑦ ᐊᖏᕐᕋᓂ ᑕᒃᑯᐊ ᑐᐊᕕᕐᓇᖅᑐᓄᑦ ᓴᐳᔾᔨᓯᒪᓂᕐᒧᑦ ᑎᓕᓯᔾᔪᑏᑦ 
ᐊᔪᖅᑎᑕᐅᙱᓪᓗᑎᒃ ᐃᓅᖃᑎᒋᕙᒃᖢᒍ, ᐊᒻᒪᓗ ᐅᔾᔨᕆᔭᒃᓴᕆᓯᒪᓪᓗᒍ, ᐋᓐᓂᖅᑎᕆᓂᐅᕙᒃᑐᖅ ᐊᖏᕐᕋᕆᔭᐅᔪᒥ. 
ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᒃᑐᓄᓪᓗ ᖁᕕᐊᓱᒃᐳᑦ ᐅᔾᔨᕆᔭᖃᕐᓂᕐᒥᓂᒃ ᐃᒪᓐᓇ, ᑕᕝᕙᓂ ᐃᓚᒌᓂ 
ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᕐᒥ, ᑐᐊᕕᕐᓇᖅᑐᒃᑯᑦ ᓴᐳᔾᔨᓯᒪᓂᕐᒧᑦ ᑎᓕᓯᔾᔪᑕᐅᔪᑦ 
ᐃᑲᔪᖅᑐᐃᓂᕐᒧᓪᓗ ᑎᓕᓯᔾᔪᑕᐅᔪᑦ ᐃᓚᖃᕈᓐᓇᖅᐳᑦ ᐊᑐᖅᑕᐅᔭᕆᐊᓕᖕᓂᒃ ᖃᓄᐃᓕᐅᖁᔨᔪᓂᒃ, ᑖᓐᓇ  ᓄᑕᕋᖅ 
ᐅᐸᒃᐸᒡᓗᓂ ᐱᑐᐃᓐᓴᐅᙱᑦᑐᓂᒃ ᓇᓗᓇᐃᖅᑕᐅᓯᒪᔪᓂ ᐅᖃᐅᔾᔪᖅᑕᐅᓂᕐᓂᒃ.1 ᑖᒃᑯᐊ ᐊᑐᖅᑕᐅᕙᓪᓕᐊᓇᔭᖅᑐᑦ 
ᓇᓗᓇᐃᖅᓯᕗᑦ ᐊᒃᑐᖅᓯᓂᕆᔭᖓᓂᒃ ᖃᓄᐃᓕᖓᓕᕆᔭᐅᔫᑉ ᓇᓕᐊᖕᓄᑐᐃᓐᓇᖅ ᐃᓚᐅᔪᓄᑦ ᒪᒃᑯᒃᑐᓄᑦ 
ᐃᑲᔪᖅᑐᖅᖢᒋᓪᓗ ᐱᔪᓐᓇᐅᑎᒋᔭᖏᑦ, ᑕᒪᒃᑯᐊ ᓴᖅᑭᑎᑕᐅᓯᒪᑎᓪᓗᒋᑦ ᑎᑎᖃᖅᓯᒪᓂᖏᓐᓂ 24 ᐊᒻᒪᓗ 32 
ᓄᓇᕐᔪᐊᓕᒫᒥ ᑲᑐᔾᔨᖃᑎᒌᑦ ᑲᑎᒪᓂᕆᔭᖓᓄᑦ ᐱᔪᓐᓇᐅᑎᒋᔭᐅᔪᓄᑦ ᓄᑕᖅᑲᒧᑦ, ᖁᑦᑎᓛᒧᑦ ᑎᑭᑕᐅᔪᓐᓇᖅᑐᒧᑦ 
ᐊᑐᖅᑕᐅᓇᔭᖅᑐᒧᑦ ᖃᓄᐃᙱᑦᑎᐊᕐᕐᓂᒧᑦ, ᐊᒻᒪᓗ, ᑕᒪᒃᑯᓄᖓ ᐱᓂᕐᓗᒡᕕᐅᓯᒪᔪᓄᑦ ᐋᓐᓂᖅᑕᐅᓂᕐᒥᒃ, 
ᐃᒃᓯᓐᓇᑰᓂᕐᒥᒃ. ᐊᑐᕐᓂᕐᓗᒡᕕᐅᓂᕐᒥᒡᓘᓐᓃᑦ. ᐱᔪᓐᓇᐅᑎᖃᕐᓂᖅ ᖃᓄᐃᑦᑐᓐᓃᖅᑎᑕᐅᓂᕐᒧᑦ. 
ᐃᒪᓐᓇᐅᖅᑰᔨᒐᓗᐊᖅᑎᓪᓗᒍ ᐅᖃᐅᔾᔪᐃᓂᖅ ᓄᑕᖅᑲᒧᑦ ᑎᓕᓯᔾᔪᑕᐅᔪᓐᓇᕐᓗᓂ ᑎᑎᕋᖅᓯᒪᓂᖓᑕ  17(2)(d 
ᐊᑖᒎᑦ)2 ᑖᒃᑯᓇᓂ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᑎᓕᓯᔾᔪᑕᐅᔪᓂ, 
ᐅᑯᑎᑑᙱᑦᑐᖅ ᑐᐊᕕᕐᓇᖅᑐᒥᑦ ᓴᐳᒻᒥᔾᔪᑎᒧ ᑎᓕᓯᔾᔪᑎᑦ ᐃᑲᔪᖅᑐᐃᓂᕐᒧᓪᓗ ᑎᓕᓯᔾᔪᑕᐅᔪᓄᑦ, ᑖᓐᓇ ᐱᖁᔭᖅ 
ᐅᔾᔨᕐᓇᖅᑐᒻᒪᕆᒃᑯᑦ ᐅᖃᙱᓚᖅ ᑕᐃᓐᓇ CIO−ᒋᔭᐅᔪᖅ ᐃᓚᓯᑐᐃᓐᓇᕆᐊᖃᖅᐳᖅ ᐊᑐᖅᑕᐅᔭᕆᐊᓕᖕᒥᒃ 
ᐃᒪᐃᓕᐅᖁᔨᓗᓂ, ᑕᓐᓇ ᓄᑕᕋᖅ ᐃᓚᐅᖃᑦᑕᖁᓪᓗᒍ ᐱᑐᐃᓐᓇᐅᙱᑦᑐᒥᒃ ᐅᖃᐅᔾᔪᖅᑕᐅᓂᕐᒥᒃ. 

ᖃᓄᐃᓕᐅᖁᔭᐅᔪᖅ 1:  

ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᖅᑦ  ᑐᑭᓯᓇᑦᑎᐊᖅᑐᒃᑯᑦ 
ᐅᖃᖅᓯᒪᕗᖅ ᐃᒪᓐᓇ, ᓄᓇᓕᖕᓂ ᐱᓕᕆᕝᕕᖃᖔᓕᕐᓂᕐᒧᑦ ᑎᓕᓯᔾᔪᑕᐅᔪᖅ ᐃᓚᖃᑐᐃᓐᓇᕆᐊᖃᖅᐳᖅ 
ᐊᑐᖅᑕᐅᔭᕆᐊᓕᖕᒥᒃ ᐃᒪᓐᓇᐅᖁᔾᓗᓂᓗ, ᑖᓐᓇ ᓄᑕᖅᑲᖅ ᐅᐸᒃᓯᕙᒡᓗᓂ ᐱᑐᐃᓐᓇᐅᙱᑦᑐᒥᒃ 
ᐅᖃᐅᔾᔪᖅᑕᐅᕙᖕᓂᕐᒥᒃ. 

 

ᑎᑎᕋᖅᓯᒪᓂᖓ 4(i) ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᖅ ᐃᒪᓐᓇ 
ᐅᖃᖅᓯᒪᕗᖅ, “ᐃᓚᒋᔭᐅᔪᑦ ᐃᓚᒌᓂ ᐱᕕᒃᓴᖃᖅᑎᑕᐅᓪᐊᖅᐳᑦ ᑐᓵᔭᐅᔪᓐᓇᕐᓗᑎᒃ ᐃᓱᒪᒋᔭᖏᓪᓗ 
ᐃᓱᒪᒃᓴᖅᓯᐅᕈᑕᐅᓗᑎᒃ ᐋᖅᑭᒃᑕᐅᔪᑦ ᐊᒃᑐᖅᓯᔪᑦ ᐃᓱᒪᒋᕙᒃᑕᖏᓐᓂᒃ ᐋᖅᑭᒃᓱᖅᑕᐅᕙᓪᓕᐊᓕᖅᐸᑕ”.viii ᑭᒡᒐᖅᑐᐃᔨ 
ᓄᑕᖅᑲᓄᑦ ᒪᒃᑯᒃᑐᓄᓪᓗ ᑐᑭᖃᓕᖅᑎᑦᑎᕗᖅ ᑕᒪᑐᒥᖓ ᑎᑎᕋᖅᓯᒪᖓᓂᖓᓂᒃ ᐊᑕᐅᑦᑎᒃᑰᖃᑎᖃᖁᓪᓗᒍ 
ᑎᑎᕋᖅᓯᒪᓂᖓᓄᑦ 12−ᒧᑦ ᓄᓇᕐᔪᐊᓕᒫᒥ ᑲᑐᔾᔨᖃᑎᒌᑦ ᑲᑎᒪᓂᕆᔭᖓᑦ ᐱᔪᓐᓇᐅᑎᓄᑦ ᓄᑕᖅᑲᒧᑦ, ᑖᓐᓇᓗ 
ᐅᖃᐅᓯᖃᖅᖢᓂ ᓄᑕᖅᑲᖅ ᐱᔪᓐᓇᐅᑎᖃᕐᓂᖏᓐᓂᒃ ᓂᐱᖏᑦ ᑐᓵᕙᐅᔪᓐᓇᕐᓗᑎᒃ ᐱᔾᔪᑕᐅᔪᓄᑦ ᑖᒃᑯᓂᖓ 
ᐊᒃᑐᖅᓯᔪᓄᑦ, ᐃᒪᐃᒃᑲᓗᐊᖅᑎᓪᓗᒍ, ᑕᐃᒃᑯᐊ ᐱᖁᔭᕐᒥᒃ ᐊᐅᓚᑦᑎᔪᑦ ᑕᐃᒪᐃᙱᑐᐃᓐᓇᕆᐊᖃᖅᑎᓪᓗᒋᑦ.  

ᓇᓗᓇᐃᔭᖅᓯᒪᑎᓪᓗᒍ ᑎᑎᕋᖅᓯᒪᓂᖓᓂ 7(2)(h)  ᑖᒃᑯᓇᓂ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ 
ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᕐᒥ, ᐃᖅᑲᖅᑐᐃᔨᑯᓗᒃ ᐃᓚᓯᑐᐃᓐᓇᕆᐊᖃᖅᐳᖅ ᐊᑐᖅᑕᐅᔭᕆᐊᓕᖕᒥᒃ 

                                                            
1 ᑕᑯᓗᒍ ᑎᑎᕋᖅᓯᒪᓂᖓ 7(2)(j) ᐊᒻᒪᓗ ᑎᑎᕋᖅᓯᒪᓂᖓ 18(2)(l) ᐅᑯᓇᓂ, ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ 
ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᕐᒥ 
2 ᑎᑎᕋᖅᓯᒪᓂᖓ 17(2)(d) ᐅᑯᓇᓂ, ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᕆᖁᔭᕐᒥ ᓇᓗᓇᐃᖅᓯᕗᖅ 
ᐃᓗᓕᖏᑦ CIO−ᒋᔭᐅᔫᑉ ᐅᑯᓂᖓ ᐃᓚᖃᑐᐃᓐᓇᕆᐊᖃᖅᐳᖅ, “ᓇᓕᐊᖕᓂᑐᐃᓐᓇᖅ ᐊᑐᖅᑕᐅᓕᕈᓐᓇᖅᑐᒥᒃ ᑎᓕᔭᐅᓯᒪᔫᑉ 
ᐃᖅᑲᖅᑐᐃᑰᒡᓗᑉ ᐃᓱᒪᒋᔭᖓ ᐊᑐᕆᐊᖃᕋᓱᒋᓪᓗᒍ ᑕᐃᒪᐃᖁᔭᐅᓇᔭᕐᓂᖓᓄᓪᓘᓐᓃᑦ ᐱᑎᑦᑎᓂᐊᕐᓗᓂ ᑕᒪᐃᖕᓄᑦ 
ᓴᐳᔾᔨᓯᒪᓂᐊᕐᓗᓂ ᐱᓇᔪᒃᓯᒪᔪᒧᑦ ᓇᓕᐊᖕᓄᑐᐃᓐᓇᕐᓗ ᓇᓗᓇᐃᖅᑕᐅᓯᒪᔪᒧᑦ ᐃᓄᖕᒧᑦ ᖃᓄᐃᙱᑦᑎᐊᕈᓐᓇᖁᓪᓗᒋᑦ 
ᐃᓚᒋᔭᐅᔪᑦ.”  

ᑐᐊᕕᕐᓇᖅᑐᒃᑯᑦ ᓴᐳᔾᔨᓯᒪᓂᕐᒧᑦ ᑎᓕᓯᔾᔪᑕᐅᔪᒥ ᐊᔪᖅᑎᑦᑎᙱᖦᖢᓂ ᐱᓇᔪᒃᓯᒪᔪᒥᒃ ᐱᓯᒪᒃᖠᓚᐅᑲᒍᓐᓇᖅᖢᓂ 
ᓄᑕᖅᑲᒥᒃ ᓇᓗᓇᐃᖅᑕᐅᓯᒪᔪᒧᑦ ᖃᖓᒃᑰᕐᓂᖓᓄᑦ. ᑎᑎᕋᖅᓯᒪᓂᖓ 9(1) ᐅᑯᓇᓂ, ᐃᓚᒌᓂ 
ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᕐᒥ ᐅᖃᖅᓯᒪᕗᖅ ᑕᐃᓐᓇ ᑐᐊᕕᕐᓇᖅᑐᒃᑯᑦ 
ᓴᐳᔾᔨᓯᒪᓂᕐᒧᑦ ᑎᓕᓯᔾᔪᑕᐅᔪᖅ ᖃᓪᓕᖅᓯᓯᒪᓗᓂ ᓇᓕᐊᖕᓄᑐᐃᓐᓇᖅ ᐱᑕᖃᖅᐸᒌᖅᑐᒧᑦ ᑎᓕᓯᔾᔪᑕᐅᔪᒧᑦ 
ᐋᖅᑭᒃᑕᐅᓂᑯᒧᑦ ᖃᔅᓯᑲᓪᓚᒃᑎᒍᑦ ᐊᓯᖏᑎᒍᑦ ᐱᖁᔭᖅᑎᒍᑦ, ᐃᓚᒋᔭᐅᓗᓂ ᐅᓇ,  ᓄᑕᖅᑲᓄᑦ ᐃᓄᓕᕆᓂᕐᒧᓪᓗ 
ᐱᖁᔭᖅ, ᑖᓐᓇ ᑐᐊᕕᕐᓇᖅᑐᒃᑯᑦ ᓴᐳᔾᔨᓯᒪᓂᕐᒧᑦ ᑎᓕᓯᔾᔪᑕᐅᔪᖅ ᐊᑐᕆᐊᖃᖅᑎᑕᐅᓇᔭᖅᑎᓪᓗᒍ ᐊᔾᔨᒌᒃᑎᑕᐅᓇᓂᓗ 
ᓇᓕᐊᖕᓂᑐᐃᓐᓇᖅ ᑭᖑᓂᖓᒍᑦ ᑎᓕᓯᔾᔪᑕᐅᔪᓄᑦ ᐋᖅᑭᒃᑕᐅᓚᐅᖅᑐᓄᑦ ᑕᐃᑰᓇ ᐱᖁᔭᖅᑎᒍᑦ. 
ᐅᔾᔨᕆᔪᖃᖅᓯᒪᕗᑦᕝᖅ ᐃᒪᓐᓇ, “ᐊᑲᐅᙱᓕᐅᕈᑎᑕᖃᖃᑦᑕᖅᓯᒪᕗᖅ ᐃᓄᓕᕆᔨᒃᑯᓐᓂ ᐊᕐᓇᓂᓗ ᐱᑎᑕᐅᓯ/ᓚᒧᓂ 
ᐱᓯᒪᓪᓚᕆᒍᓐᓴᕐᓂᕐᒥᒃ ᓄᑕᖅᒥᓂᒃ ᐅᑯᑎᒎᓇᖅ, ᑐᐊᕕᕐᓇᖅᑐᒃᑯᑦ ᓴᐳᔾᔨᓯᒪᓂᕐᒧᑦ ᑎᓕᓯᔾᔪᑕᐅᔪᑎᒍᑦ”.ix 
ᐱᒻᒪᕆᐊᓘᕗᖅ ᑕᒪᒃᑯᐊ ᐋᖅᑭᒃᓯᒪᓕᖅᑎᑦᑎᔩᑦ ᐃᓱᒪᒃᓴᖅᓯᐅᕈᑎᖃᕐᓗᑎᒃ ᖁᐊᖅᓵᕐᓇᖅᑐᒦᙱᓐᓂᖏᓐᓂᒃ 
ᐃᓱᒪᒋᔭᖏᓐᓄᓪᓗ ᓄᑕᖅᑲᖅ ᐋᖅᑭᒃᓱᐃᓕᕌᖓᒥᒃ ᑭᒃᑯᓐᓂᑦ ᑲᒪᒋᔭᐅᓂᐊᕐᒪᖔᑕ, ᑐᐊᕕᕐᓇᖅᑐᑎᒍᓪᓘᓐᓃᑦ.  
ᑎᑎᕋᖅᓯᒪᓂᖓ 35(d) ᐅᑯᓇᓂ, ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᕐᓂ  
ᐃᒪᓐᓇ     ᐅᖃᖅᓯᒪᕗᖅ, ᑕᒪᒃᑯᐊ ᐃᖅᑲᖅᑐᐃᔨᑯᓗᐃᑦ ᐃᖅᑲᖅᑐᐃᔩᓪᓗ ᐃᓱᒪᒋᔭᖃᕆᐊᖃᖅᖢᑎᒃ 
“ᐱᐅᓛᒃᑰᖅᑎᑦᑐᒪᓪᓗᒍ ᐱᓇᔪᒃᓯᒪᔪᖅ ᓇᓕᐊᑐᐃᓐᓇᕐᓗ ᓄᑕᕋᖅ ᐊᒃᑐᖅᑕᐅᓇᔭᖅᑐᖅ ᑎᓕᓯᔾᔪᑕᐅᔪᒥᑦ”,x 
ᑭᓯᐊᓂᓗᑦᑕᐅᖅ ᐅᖃᖅᓯᒪᓪᓚᕆᙱᖦᖢᖤ ᕿᓂᕆᐊᖃᕐᓂᖏᓐᓂᒃ ᓄᑕᕋᐅᑉ ᐃᓱᒪᒋᔭᖏᓐᓂᒃ 
ᐋᖅᑭᒃᓱᐃᕙᓪᓕᐊᓕᕌᖓᒥᒃ ᑕᒪᒃᑯᓂᖓ ᐋᖅᑭᒃᓯᒪᓕᖅᑎᑕᒥᓂᒃ.  

ᐊᑐᓕᖁᔭᐅᔪᖅ 2:   

ᐃᓚᒌᓂ ᐊᑐᕐᓂᕐᓗᒃᑐᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᖅ ᐅᖃᖅᓯᒪᓪᓚᕆᒃᐳᖅ 
ᑕᒪᐃᕐᒥᑦᑎᐊᖅ ᐊᑐᖅᑕᐅᔪᑦ ᒪᒃᑯᒃᑐᑦ ᐱᔪᓐᓇᖅᑎᑕᐅᔭᕆᐊᖃᖅᐳᖅ ᐱᑯᒃᓴᒥᒃ ᐅᖃᐅᓯᖃᕈᓐᓇᕐᓗᓂ 
ᐃᓱᒪᒋᔭᒥᓂᒃ ᐃᓱᒪᒋᔭᖓᓗ ᐃᓱᒪᒃᓴᖅᓯᐅᕈᑕᐅᓗᓂ ᐋᖅᑭᒃᓱᖅᑕᐅᔪᑦ ᑖᒃᑯᓄᖓ ᐱᓕᕆᐊᖑᓕᖅᐸᑕ 
ᐱᖁᔭᐅᑉ ᐊᑖᒍᑦ.  

 

ᑖᓐᓇ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᖅ ᐅᖃᐅᓯᖃᕋᓗᐊᖅᑎᓪᓗᒍ 
ᐱᐅᓛᒃᑰᖅᑎᑦᑕᕆᐊᖃᕐᓂᖓᓂᒃ ᓄᑕᕋᖅ, ᐅᖃᐅᓯᖃᓪᓚᕆᙱᓚᖅ ᑕᒪᑐᒥᖓ ᓄᓇᕐᔪᐊᓕᒫᒥ ᑲᑐᔾᔨᖃᑎᒌᑦ 
ᑲᑎᒪᓂᕆᔭᖓᑦ ᐱᔪᓐᓇᐅᑎᖏᓐᓄᑦ ᓄᑕᕋᐅᑉ. ᐊᓯᖏᑦ ᓄᓇᕗᒻᒥ ᐱᖁᔭᐃᑦ ᓲᕐᓗ ᐅᓇ, CFSA, ᑭᒡᒐᖅᑐᐃᔨ 
ᓄᑕᖅᑲᓄᑦ ᒪᒃᑯᒃᑐᓄᓪᓗ ᐱᖁᔭᖅ, ᐊᒻᒪᓗ ᖃᖓᑦᑎᐊᓵᖅ ᐊᓯᔾᕆᐊᖅᑕᐅᓚᐅᖅᑐᖅ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᖅ 
ᐅᖃᐅᓯᖃᓪᓚᕆᒃᐳᒃ ᓄᓇᕐᔪᐊᕐᒥ ᑲᑐᔾᔨᖃᑎᒌᑦ ᑲᑎᒪᓂᕆᔭᖓᑦ ᐱᔪᓐᓇᐅᑎᖏᓐᓄᑦ ᓄᑕᕋᐅᑉ. ᑭᒡᒐᖅᑐᐃᔨ ᓄᑕᖅᑲᓄᑦ 
ᒪᒃᑯᒃᑐᓄᓪᓗ ᑲᔪᓰᓐᓇᕐᓂᐊᖅᐳᖅ ᓄᓇᕗᑦ ᒐᕙᒪᒃᑯᖏᓐᓄᑦ ᐅᖃᖅᐸᒡᓗᓂ ᐃᓚᐅᖁᔨᓗᓂ ᓄᓇᕐᔪᐊᓕᒫᒥ 
ᑲᑐᔾᔨᖃᑎᒌᑦ ᑲᑎᒪᕐᔪᐊᕐᓂᖏᓐᓂᑦ ᐱᔪᓐᓇᐅᑎᓄᑦ ᓄᑕᖅᑲᓄᑦ  ᑕᒪᐃᓐᓂᑦᑎᐊᖅ ᐱᖁᔭᕐᓂ ᐊᒃᑐᖅᓯᔪᓂ ᒪᒃᑯᒃᑐᓂᒃ 
ᓄᓇᕗᒻᒥᐅᓂᒃ.   

ᐊᑐᓕᖁᔭᐅᔪᖅ 3:  

ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᖅ ᐃᓚᖃᖅᐳᖅ 
ᐱᓕᕆᓪᓚᕆᒡᕕᖃᕐᓂᐊᕐᓂᕐᒥᒃ ᓄᓇᕐᔪᐊᓕᒫᒥ ᑲᑐᔾᔨᖃᑎᒌᑦ ᑲᑎᒪᕐᔪᐊᕐᓂᖓᓄᑦ ᐱᔪᓐᓇᐅᑎᓄᑦ ᓄᑕᕋᐅᑉ 
ᑕᓯᐅᖅᓯᔾᔪᑕᐅᓗᓂ ᐊᑐᖅᑕᐅᓇᔭᖅᖢᓂ ᐊᐅᓚᑦᑎᓂᕐᒥ ᑐᑭᓕᐅᖅᑕᐅᓂᖓᓄᓪᓗ ᐱᖁᔭᐅᑉ. 

 

ᖃᖓᑦᑎᐊᓕᓴᐅᓛᖅ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᐅᑉ ᐊᕐᕌᒍᑕᒫᖅᓯᐅᑎᖓ 
ᐅᓂᒃᑲᐅᓯᖅ ᐅᖃᖅᓯᒪᕗᖅ ᓴᒪᒃᑯᐊ CJOW−ᒋᔭᐅᔪᑦ ᐊᔪᕈᓐᓃᖅᓴᖅᓯᒪᓚᐅᖅᐳᑦ ᐱᒻᒪᕆᐅᓂᖓᓂᒃ 
ᐅᖃᕆᐊᖃᖅᐸᖕᓂᖅ CFSA ᐊᑖᒍᑦ. ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᖅ 

ᓂᐱᖃᙱᓚᖅ ᑕᒪᑐᒧᖓ ᐱᔭᒃᓴᒧᑦ, ᐃᒪᐃᒃᑲᓗᐊᖅᑎᓪᓗᒍ, ᑎᑎᕋᖅᓯᒪᓂᖓ 7(3)(p) ᑖᒃᑯᓇᓂ, ᓄᑕᖅᑲᓄᑦ 
ᐃᓄᓕᕆᓂᕐᒧᓪᓗ ᐱᖁᔭᖅ ᓇᓗᓇᐃᔭᐃᓪᓗᓂ ᓵᑦᑎᐊᕐᒥᐅᑕᖃᖅᐸᖕᓂᖅ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ 
ᓴᖅᑭᑎᑦᑎᓂᖓᖓᓄᑦ ᐱᓕᕆᐊᖃᕆᐊᖃᕐᓂᕐᒥᒃ ᐅᖃᐅᓯᖃᖅᐸᒡᓗᓂ. xi ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᒃᑐᓄᓪᓗ 
ᑐᑭᓯᐅᒪᕗᖅ ᐱᔭᕿᐊᖃᓪᓚᕆᙱᓐᓂᕐᒥᒃ ᐅᖃᐅᓯᖃᒃᑲᓐᓂᕐᓂᐊᕐᓗᓂ ᒪᓕᒐᑎᒍᑦ ᒪᓕᒋᐊᓕᖕᒥᒃ ᐊᑕᐅᓯᕐᒥᑦ ᐱᖁᔭᕐᒥᑦ 
ᐊᐃᑉᐸᖓᓄᑦ ᐱᖁᔭᕐᒧᑦ. ᑭᓯᐊᓂᓗᑦᑕᐅᖅ, ᑕᐅᑐᒃᖢᒋᑦ ᐊᑲᐅᙱᓕᐅᕈᑎᒋᔭᐅᔪᑦ ᐅᖃᐅᓯᐅᓯᒪᔪᑦ ᖃᔅᓯᑲᓪᓚᖕᓄᑦ 
ᐅᖃᐅᓯᕐᓄᑦ ᖁᓛᓂ ᐅᑯᖕᓄᙵ, CSSW−ᓄᑦ ᑲᔪᓯᓂᖃᑦᑎᐊᖅᑐᓄᓪᓗ ᑐᐊᕕᕐᓇᖅᑐᒃᑯᑦ ᓴᐳᔾᔨᓯᒪᓂᕐᒧᑦ 
ᑎᓕᓯᔾᔪᑕᐅᔪᒧᑦ ᐱᓇᔪᒃᑐᓄᑦ, ᓱᓕᔪᒧᓪᓗ ᐃᓄᐃᑦ ᖃᐅᔨᒪᓂᖅᓴᐅᕙᖕᓂᖏᓐᓄᑦ ᐱᖁᔭᕐᓄᑦ ᐊᒃᑐᖅᓯᓛᓄᑦ 
ᐃᖅᑲᓇᐃᔭᕐᓂᖏᓐᓄᑦ, ᐅᖃᖅᓯᒪᓂᖓ ᐱᓕᕆᔭᕆᐊᖃᕐᓂᕐᒥᒃ ᐅᖃᖅᐸᒡᓗᓂ ᑖᒃᑯᓇᓂ ᐃᓚᒌᓂ 
ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᖅ ᓇᓗᙱᑦᑎᐊᕈᑕᐅᓇᔭᖅᐳᖅ ᑕᒪᕐᒥᑦᑎᐊᖅ 
ᐊᒃᑐᐊᓂᓖᑦ ᐱᔨᑦᑎᕋᖅᑏᑦ ᖃᐅᔨᑎᑕᐅᒐᓗᐊᕐᒪᖔᑕ ᓄᑕᖅᑲᖅ ᓵᑦᑎᐊᕐᒥᐅᑕᖃᕌᖓᑕ, ᐊᑐᕐᓂᕐᓗᒡᕕᐅᒃᐸᑕᓘᓐᓃᑦ 
ᐋᓐᓂᖅᑎᖅᑕᐅᓂᕐᒥᒃ ᐊᑐᕐᓂᕐᓗᒡᕕᐅᒥᓂᕐᒥᒡᓗ.   

ᐊᑐᓕᖁᔭᐅᔪᖅ 4:  

ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᖅ rᐅᖃᐅᓯᖃᕐᓂᖓ 
ᐱᓕᕆᐊᖃᕆᐊᖃᕐᓂᕐᒥᒃ ᐅᖃᕐᕕᖃᕐᓗᓂ, ᑎᑎᕋᖅᓯᒪᔪᑎᑐᑦ ᑎᑎᕋᖅᓯᒪᓂᖓᓂ 8−ᒥ ᐅᑯᓇᓂ, ᓄᑕᖅᑲᓄᑦ 
ᐃᓚᒌᓄᓪᓗ ᐱᔨᑦᑎᕋᕐᕕᖃᖅᐸᖕᓂᕐᒧᑦ ᐱᖁᔭᖅ.  

 

ᑎᑎᕋᖅᓯᒪᓂᖓ 25(1) ᑖᒃᑯᓇᓂ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᒃ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᕐᒥ 
ᓇᓗᓇᐃᖅᓯᑦᑎᐊᖅᐳᖅ ᑕᐃᓐᓇ ᐱᓇᔪᒃᑐᖅ ᐋᖅᑭᒍᑕᐅᓂᐊᖅᑐᒧᑦ ᐱᖁᔭᐅᑉ ᐊᑖᒍᑦ ᓴᓇᔭᐅᑐᐃᓐᓇᕈᓐᓇᖅᐳᖅ 
ᑭᓯᐊᓂ ᐃᓄᖕᒧᑦ ᐊᕐᕌᒍᖃᓕᖅᑐᒧᑦ 14−ᓂᒃ, ᐃᒪᐃᒃᓗᐊᖅᑎᓪᓗᒍᓗ, ᑕᒪᓐᓇ ᐱᓕᕆᐊᖑᔪᓐᓇᖅᖢᓂ 
ᐱᑕᖃᙱᒃᑲᓗᐊᕐᓗᓂ ᐱᖃᓐᓇᕆᔭᐅᓂᐊᓕᕐᒥᔪᖅ ᑲᒪᔨᒋᔭᐅᔪᕐᓘᓐᓃᑦ ad litem. ᑭᒡᒐᖅᑐᐃᔨ ᓄᑕᖅᑲᓄᑦ 
ᒪᒃᑯᒃᑐᓄᓪᓗ ᐃᑲᔪᖅᑐᐃᕗᖅ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᐅᑉ 
ᐊᑐᕋᔭᖅᑕᖓᓂᒃ ᓇᓗᙱᑦᑎᐊᕐᓂᖅ ᑕᒪᒃᑯᐊ ᐅᑭᐅᑭᓗᐊᖅᑐᑦ, 14−ᓂᒃ ᐊᕐᕌᒍᓖᑦ ᐅᖓᑖᓂᓘᓐᓃᑦ, 
ᐊᔪᙱᓐᓂᖃᕐᓗᑎᒃ ᐱᓇᔪᒍᓐᓇᕐᓂᕐᒥᒃ ᐱᓂᕐᓗᖕᕕᐅᔪᓂᒃ ᐱᓕᕆᕝᕕᖃᖔᓕᕐᓂᕐᒧᑦ. ᑭᓯᐊᓂᓗᑦᑕᐅᖅ, 
ᐱᓕᕆᐊᕆᔭᑦᑎᓐᓂ, ᑕᑯᒐᔪᒃᐸᒃᐳᒍᑦ ᓄᑲᖅᖠᐅᓂᖅᓴᓂᒃ ᓄᑕᖅᑲᓂᒃ ᖃᐅᔨᒪᑦᑎᐊᖅᑐᓂᒃ ᐱᔭᕆᐊᖃᖅᑕᒥᓂᒃ, 
ᐱᓗᐊᙳᐊᖅᖢᓂ ᐊᒃᑐᐊᓂᖃᕌᖓᑕ ᖁᐊᖅᓵᕐᓇᖅᑕᐃᓕᒪᓂᕐᒧᑦ ᓴᐳᔾᔭᐅᓯᒪᓂᕐᒧᓪᓗ. ᓴᖅᑭᑎᑦᑎᓂᖅ 
ᐃᓱᒪᒋᔭᐅᔭᕙᒃᑐᒥᒃ ᐃᓐᓇᐅᓕᖅᑐᓂᒃ ᐊᕐᕌᒍᑭᓗᐊᓕᖅᑐᓂᒃ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ 
ᐱᓕᕆᐊᖃᖔᓕᕐᓂᕐᒧᑦ ᐱᖁᔭᖅ ᒥᑭᒡᓕᒋᐊᖅᑎᑦᑎᓇᔭᖅᐳᖅ ᐊᔭᖅᑭᑦᑕᕈᑎᓂᒃ ᓄᑕᖅᑲᑦ 14 ᑐᖔᓂ ᐊᕐᕌᒍᓖᑦ 
ᓵᑦᑎᐊᕐᒥᐅᑕᕆᓕᖅᐸᒃᑕᖏᓐᓂ, ᐱᓕᕆᔪᒪᓐᓂᕈᑎᒃ ᐱᓇᔪᒍᑕᐅᔪᒥᒃ ᐱᖁᔭᐅᑉ ᐊᑖᒍᑦ. 

ᖃᓄᐃᓕᐅᖁᔭᐅᔪᖅ 5: 

ᑎᑎᕋᖅᓯᒪᓂᖓ 25 ᐅᑯᓇᓂ, ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᖅ 
ᐊᓯᔾᔨᕆᐊᖅᑕᐅᓗᓂ ᐱᕕᒃᓴᖃᖅᑎᑦᑎᓂᐊᕐᓗᓂ ᐃᓐᓇᐅᓕᖅᑐᓂᒃ ᐊᕐᕌᒍᑭᓗᐊᖅᑐᓂᒃ ᐊᕐᕌᒍᓕᖕᓂᒃ 14 
ᑐᖔᓂ ᐱᓇᔪᒍᑎᐅᖁᓪᓗᒋᑦ ᐋᓐᓂᖅᑎᕆᔪᖃᕐᓂᖓᓄᑦ ᐱᓕᕆᕝᕕᖃᖔᓕᖕᓂᕐᒥᒃ.   

3. ᖃᓄᑎᒋᓕ ᐊᑑᑎᖃᕋᓱᒋᕕᐅᒃ ᐃᓚᒌᓂᑦ ᐱᓂᕐᓗᖃᑦᑕᐅᑎᑦᑕᐃᓕᒪᓂᕐᒧᑦ ᐱᖁᔭᖅ ᑲᒪᒋᔭᖃᕐᑎᓪᓗᒋᑦ ᐃᓚᒌᓄᑦ 
ᐱᓂᕐᓗᐃᕙᖕᓂᑦ ᓄᓇᓕᖕᓂᑦ? 

ᐅᕙᓂ ᑭᒡᒐᖅᑐᐃᔨᐅᑉ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᖑᓪᓕᖅᐹᒥᒃ ᐊᕐᕌᒍᓕᒫᒧᑦ ᐅᓂᒃᑲᐅᓯᐊᓂ, ᐅᖃᐅᓯᖃᓚᐅᖅᐳᖓ 
ᐱᓕᕆᖃᑦᑕᖅᓯᒪᓂᓐᓂᒃ ᓯᕗᓪᓕᕐᒥᒃ ᐊᕐᕌᒍᒥ ᑭᒡᒐᖅᑐᐃᔨᒋᔭᐅᑎᓪᓗᖓ ᓄᑕᖅᑲᓄᑦ ᒪᒃᑯᒃᑐᓄᓪᓗ. 
ᐅᔾᔨᕐᓇᖅᓯᑎᑦᑎᓚᐅᖅᐳᖓ ᐱᖓᓱᓂᒃ ᐅᔾᔨᕐᓇᓛᓂᒃ ᐅᕙᓐᓄᑦ ᖃᐅᔨᑎᑕᐅᔪᓂᒃ, ᒪᕐᕉᒡᓗ ᐃᒪᐃᑦᑑᓚᐅᖅᖢᑎᒃ: 

ᓇᓗᓇᐃᖅᓯᙱᓐᓂᖅ ᐱᓕᕆᕝᕕᖃᙱᓐᓂᕐᓗ ᐊᑐᕐᓂᕐᓗᖕᓂᕆᔭᐅᔪᒥᒃ ᐃᓚᖏᓐᓄᑦ ᓄᑕᖅᑲᓄᑦ 
ᐊᑐᖅᑕᐅᕙᒃᑐᖅ ᑕᐃᒪᐃᖁᔭᐅᓂᖓᓂᒃ; ᐱᑕᖃᕐᓂᖓᓂᒡᓗ ᐊᖏᖅᑕᐅᓯᒪᔪᒥᒃ ᑕᐃᒪᐃᓐᓇᓱᒋᔭᐅᕙᒃᑐᒥᒃ 
ᑕᒪᓐᓇ "ᐅᑭᐅᖅᑕᖅᑐᒥ ᐃᓕᖅᑯᓯᕆᔭᐅᕙᖕᓂᖓᓂᒃ" ᐱᓕᕆᔪᖃᕆᐊᖃᙱᓪᓗᓂᓗ ᐱᓕᕆᕝᕕᖃᕐᓂᐊᕐᓗᓂ 
ᐊᖏᒡᓕᕙᓪᓕᐊᔪᓂᒃ ᐊᑲᐅᙱᓕᐅᕈᑎᒋᔭᐅᔪᓂᒃ.xii  

ᐅᖃᐅᓯᕆᔭᒃᑲ ᑕᕝᕙᓂ ᐅᓂᒃᑲᐅᓯᕐᒥ ᐅᖃᐅᓯᖃᓪᓚᕆᒃᑲᓗᐊᖅᑎᓪᓗᒋᑦ ᐊᑐᕐᓂᕐᓗᖕᓂᐅᕙᒃᑐᒥᒃ ᓄᑕᖅᑲ 
ᐊᑐᖅᐸᒃᑕᖏᓐᓂᒃ, ᑕᒪᓐᓇ ᐅᖓᕙᕆᐊᖅᓯᒪᕗᖅ ᐊᑐᖃᑦᑕᖅᓯᒪᔭᖏᓐᓄᑦᑕᐅᖅ ᑕᐅᑐᖃᑦᑕᖅᓯᒪᓂᖏᓐᓄᑦ 
ᐋᓐᓂᖅᑎᕆᓂᕆᔭᐅᔪᒧᑦ. ᐊᒻᒪᓗᒃᑲᓐᓂᖅᑕᐅᖅ, ᐅᖃᐅᓯᕆᔭᒃᑲ "ᒪᒃᑯᒃᑐᑦ ᐊᒃᑐᖅᑕᐅᓴᕋᐃᓐᓂᖏᓐᓂᒃ ᐅᕙᑦᑎᓐᓂᒃ 
ᓵᙵᔭᖃᓪᓚᕆᒃᐳᑦ, ᐃᓐᓇᐅᓪᓗᑕ ᐃᓅᓯᕆᔭᖏᓐᓂ, ᐱᓕᕆᐊᖃᕐᓂᐊᕐᓗᑕ ᑖᒃᑯᓄᖓ ᐱᐅᓛᑎᒎᖓᔪᓂᒃ. ᑕᒪᓐᓇ 
ᐃᓚᖃᖅᐳᖅ ᒐᕙᒪᒃᑯᓐᓂ ᐋᖅᑭᒃᓯᒪᔪᓕᕆᔩᑦ"xiiiᓱᓖᓐᓇᐅᔭᕐᓗᑎᒃ;ᐱᓕᕆᕝᕕᖃᕆᐊᖃᖅᐳᒍᑦ ᖃᓄᑐᐃᓐᓇᑦᑎᐊᖅ 
ᐋᓐᓂᖅᑎᕆᓂᕆᔭᐅᕙᒃᑐᓂᒃ ᐊᒃᑐᖅᓯᕙᒃᑐᓂᒃ ᓄᑕᖅᑲᓂᒃ ᖃᔨᒪᑦᑎᐊᕐᓗᑕᓗ ᐃᓱᒪᒋᔭᐅᕙᒃᑐᑦ 
ᐱᐅᓛᖑᓇᓱᒋᔭᐅᓪᓗᑎᒃ ᓯᕗᓪᓕᖅᐸᐅᑦᑎᐅᑎᔭᐅᓯᒪᓗᑎᒃ ᑕᒪᐃᓐᓂᑦᑎᐊᖅ ᐋᖅᑭᒃᓯᒪᓕᖅᑎᑦᑎᓂᐅᕙᒃᑐᓄᑦ. 
ᐊᑦᑎᖕᓂᖏᑦ ᖃᔅᓯᐅᓂᖏᑕ CIO−ᒋᔭᐅᔪᑦ ᐅᖃᐅᓯᐅᓯᒪᔪᑦ ᐅᑯᓇᓂ, ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ 
ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᖅ ᐊᕐᕋᒍᑕᒫᖅᓯᐅᑎ ᐅᓂᒃᑲᐅᓯᖅ 2019-2020,xiv ᐃᒪᓐᓇ ᓇᓗᓇᐃᖅᓯᕗᖅ, 
ᒫᓐᓇᐅᔪᒃᑯᑦ, ᐱᓕᕆᔪᖃᑦᑎᐊᙱᓚᖅ ᐅᖃᐅᔾᔭᐅᙱᒃᑲᓗᐊᕐᓗᑎᒃ ᓴᐳᔾᔨᓯᒪᓇᔭᕐᓂᕐᒥᒃ ᓄᑕᖅᑲᓂᒃ 
ᐃᒪᐃᓕᓚᐅᙱᓐᓂᖓᓂ, “ᐱᔭᐅᔭᕆᐊᓕᒃ ᑐᐊᕕᕐᓇᖅᓯᓚᐅᙱᓐᓂᖓᓂ,  ᖁᐊᖅᓵᕐᓇᕐᓂᖏᓪᓗ 
ᐱᑕᖃᓪᓚᕆᓕᓚᐅᙱᓐᓂᖏᓐᓂ.”xv ᐊᒻᒪᓗᒃᑲᓐᓂᖅᑕᐅᖅ, ᒪᒃᑯᒃᑐᑦ ᓄᓇᕗᒻᒥᐅᑦ 4,304-ᓂᒃ ᐅᓐᓄᓂᒃ ᐊᑐᓚᐅᖅᐳᑦ 
ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᕿᒫᕝᕕᖕᓂ, ᓇᖕᒥᓂᖅ ᐊᖏᕐᕋᕆᙱᑕᒥᓂ 2019-2020-ᒥ ᐊᕐᕌᒍᒋᔭᐅᔪᒥ.xvi 
ᑕᒪᒃᑯᓄᖓ ᐱᔾᔪᑕᐅᔪᓄᑦ, ᐱᑕᖃᖅᑰᔨᕗᖅ ᐊᖏᔪᑲᓪᓚᖕᒥᒃ ᐱᕕᒃᓴᒥᒃ ᐱᐅᓯᒋᐊᖅᑎᑦᑎᓂᐊᕐᓗᓂ ᐱᔾᔪᑎᖃᕐᓗᓂ 
ᑲᔪᓯᓂᖃᑦᑎᐊᕈᓐᓇᕐᓂᖓᓄᑦ ᐃᓚᒌᓂ ᐋᓐᓂᖅᑎᕆᔪᖃᖅᐊᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᐅᑉ 
ᑭᐅᓯᓂᐊᕐᓗᓂ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ.  

 

4. ᖃᓄᐃᑦᑐᓂᑦ ᐊᓯᔾᔨᖁᔨᓇᔭᕐᐱᑦ ᐃᓚᒌᓂᑦ ᐱᓂᕐᓗᖃᑦᑕᐅᑎᑦᑕᐃᓕᒪᓂᕐᒧᑦ ᐱᖁᔭᒥᑦ? 

ᑕᑯᓗᒋᑦ ᖃᓄᐃᓕᐅᖁᔭᐅᓯᒪᔪᑦ ᐋᖅᑭᒃᓱᖅᑕᐅᓂᑯᑦ ᐊᐱᖅᑯᑎᒃᓴᐅᑉ 2 ᐊᑖᒍᑦ. 

 

5. ᖃᐅᔨᒪᕕᑦ ᓄᓇᓕᖕᓂᑦ ᐱᓕᕆᕝᕕᖃᖔᓕᕐᓂᕐᒧᑦ ᑎᓕᓯᔾᔪᑕᐅᔪᓃᒃ? ᐊᖏᕈᕕᑦ, ᖃᓄᕐᓕ 
ᐊᔭᐅᖅᑐᐃᒋᐊᒃᑲᓐᓂᕈᓐᓇᕐᐱᑕ ᓄᓇᕗᒻᒥᐅᓂᑦ ᐱᓇᓱᐊᕐᓗᑎᒃ ᓄᓇᓕᖕᓂᑦ 
ᐊᑲᐅᓂᖅᓴᒃᑰᕆᐊᖅᑎᑦᑎᓇᓱᖕᓂᖕᒧᑦᑎᓕᐅᕆᔾᔪᑎᓂᑦ? 

ᐋᒃᑲ, ᐃᓱᒫᓘᑎᓂᒃ ᐅᕙᑦᑎᓐᓄᑦ ᓴᖅᑭᑎᑦᑎᓯᒪᔪᖃᙱᓚᖅ ᐱᔾᔪᑎᖃᕐᓗᑎᒃ CIO-ᓂᒃ, ᑕᐃᒪᐃᓐᓂᖓᓄᓪᓗ 
ᑕᒪᒃᑯᓂᖓ ᖃᐅᔨᒪᓪᓚᑲᐅᔭᙱᓚᒍᑦ. 

 

6. ᑭᓱᓂ ᑐᓗᖅᑕᕈᑎᑕᖃᖅᑰᖅᐸᑦ ᓄᓇᕗᒻᒥᐅᓂᑦ ᐊᑐᕋᓱᒃᓗᑎᒃ ᐃᑲᔪᖅᑎᒃᓴᓂᑦ ᐃᓚᒌᓄᑦ ᐱᓂᕐᓗᐃᕙᒃᑐᓄᑦ? 
ᖃᓄᕐᓕ ᐃᑲᔫᑎᒃᓴᑦ ᐊᑐᐃᓐᓇᐅᓂᕐᓴᐅᔪᓐᓇᕐᐸᑦ?  

ᐅᖃᐅᓯᐅᓯᒪᑎᓪᓗᒍ ᒪᓕᒐᓕᐅᕐᕕᖕᒥ ᓄᓇᕗᒻᒥᐅᓄᑦ, ᐸᓖᓯᒃᑯᑦ ᑐᓴᖅᑎᑦᑎᕙᒃᐳᑦ ᓄᑕᖅᑲᓂᒃ ᒪᒃᑯᒃᑐᓂᒡᓗ 
ᐱᔾᔪᑕᐅᔪᓂᒃ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᕐᒥ ᖃᓄᐃᓕᐅᕈᓐᓇᕐᒪᖔᓪᓗ 
ᑖᒃᑯᓂᖓ ᓴᐳᔾᔨᓯᒪᓂᐊᕐᓗᓂ.xvii ᕕᕗᐊᕆ 2020−ᒥ ᐅᖃᐅᔾᔭᐅᙱᒃᑲᓗᐊᕐᓗᑕ ᑲᑎᒪᓂᕆᔭᑦᑎᓐᓂ ᑲᑎᒪᖃᑎᖃᖅᖢᑕ 
ᒪᓕᒐᓕᕆᔨᒃᑯᓐᓂᒃ, ᐱᓕᕆᕝᕕᖕᒧᑦ ᐃᖅᑲᓇᐃᔭᖅᑏᑦ ᐅᖃᓚᐅᖅᐳᑦ ᓄᓇᓕᖕᓂ ᒪᓕᒐᓕᕆᓂᕐᒧᑦ ᐱᓕᕆᔨᓪᓚᕇᑦ 
ᓄᒃᑕᖅᐸᖕᓂᖏᓐᓂᒃ ᓄᓇᓕᖕᓄᑦ ᐅᓂᑳᕆᐊᖅᑐᖅᖢᑎᒃ ᓄᓇᓕᖕᓂ, ᐃᓕᓐᓂᐊᕐᕖᑦ ᑕᒪᑐᒧᖓ ᐃᓚᒋᔭᐅᓪᓗᑎᒃ.  

ᐅᓂᒃᑲᐅᓯᑦᑎᓐᓂ, ᐃᓱᒪᕗᑦ ᐊᑐᕐᓂᖃᖅᐳᑦ: ᒪᒃᑯᒃᑐᓂᑦ−ᑐᓴᐅᒪᑎᑕᐅᓪᓗᓂ ᕿᒥᕐᕈᐊᖅᓯᒃᑲᓐᓂᕐᓂᖅ ᐃᓱᒪᒃᑯᑦ 
ᖃᓄᐃᙱᑦᑐᓐᓇᕐᓂᕐᒧᑦ  ᐱᔨᑦᑎᕋᕐᓂᕆᔭᐅᕙᒃᑐᑦ ᒪᒃᑯᒃᑐᓄᑦ ᓄᓇᕗᒻᒥᐅᓄᑦxviii(ᐃᓱᒪᕗᑦ ᐊᑐᕐᓂᖃᖅᐳᑦ), 
ᓴᖅᑭᑎᑕᐅᓚᐅᖅᐳᖅ ᒪᐃ 2019−ᒥ, ᒪᒃᑯᒃᑐᑦ ᑐᑭᓯᓇᑦᑎᐊᓚᐅᖅᐳᑦ ᐅᖃᐅᓯᕆᔭᒥᓂ ᖃᐅᔨᒪᑦᑎᐊᙱᑉᐸᖕᓂᖅ ᓇᒧᑦ 
ᕿᓂᕈᓐᓇᕋᔭᕐᒪᖔᑕ ᐃᓱᒪᒃᑯᑦ ᖃᓄᐅᙱᑦᑎᐊᕐᓂᕐᒧᑦ ᐱᔨᑦᑎᕋᕐᓂᕆᔭᐅᕙᒃᑐᓄᑦ  ᐊᖏᓪᓗᓂ ᐊᔭᖅᑭᑦᑕᕈᑕᐅᓪᓗᓂ 
ᑕᐃᒪᐃᓕᐅᕐᓂᐊᕐᓗᓂ.  ᐱᔭᕆᐊᖃᖅᐸᖕᓂᕐᒥᓂᑐᑦ ᑐᓴᖅᑕᐅᔪᒃᓴᓂᒃ ᐊᑐᕐᓂᐊᕐᓗᑎᒃ ᐃᓱᒪᒃᑯᑦ 
ᖃᓄᐃᙱᑦᑐᓐᓇᕐᓂᕐᒧᑦ ᐱᔨᑦᑎᕋᕐᓂᕆᔭᐅᔪᓂ, ᓄᑕᖅᑲᑦ ᒪᒃᑯᒃᑐᓪᓗ ᐱᓯᒪᔭᕆᐊᖃᖅᐳᑦ ᖃᐅᔨᒪᓂᕐᒥᒃ ᐃᓚᒌᓂ 
ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᕐᒥᒃ ᕿᓂᖃᑦᑕᕈᒪᓂᕐᒥᓄᑦ ᐋᖅᑭᒃᓯᒪᓕᕈᑕᐅᓇᔭᖅᑐᒥᒃ 
ᑖᔅᓱᒪ ᐱᖁᔭᐅᑉ ᐊᑖᒍᑦ. ᐊᖏᒡᓕᒋᐊᖅᑎᑦᑎᓂᖅ ᑐᓴᖅᑕᐅᔪᒃᓴᓂᒃ ᑖᒃᑯᓄᖓ ᒪᓂᒪᔪᓂᒃ 
ᐊᖏᒡᓕᒋᐊᖅᑎᑦᑎᑐᐃᓐᓇᕆᐊᖃᖅᐳᖅᐊᑐᕈᓐᓇᕐᓂᕆᔭᖏᓐᓂᒃ ᖁᐊᖅᓵᕐᓇᖅᑕᐃᓕᒪᓂᕐᒧᑦ, ᓴᐳᔾᔨᓯᒪᓂᕐᒧᑦ, 
ᐃᑲᔪᖅᑐᐃᓂᕐᒧᓪᓗ. 

ᐅᖃᐅᓯᐅᓯᒪᑎᓪᓗᒍ ᖁᓛᓂ, ᐱᓕᕆᔭᕆᐊᖃᕐᓂᖅ ᐅᓂᒃᑲᐅᓯᖃᕐᓂᕐᒥᒃ ᐱᑕᖃᖅᐳᖅ ᑕᒪᐃᓐᓄᑦ ᓄᓇᕗᒻᒥᐅᓄᑦ 
ᓄᑕᖅᑲᓂᒃ ᓵᑦᑎᐊᕐᒥᐅᑕᖃᖅᓯᒪᔪᖃᕌᖓᑦ ᐃᓚᒌᓂ ᐋᓐᓂᖅᑎᕆᔪᖃᕐᓂᖓᓂ. ᒪᓕᒐᓕᕆᔨᒃᑯᓐᓂ ᐃᖅᑲᓇᐃᔭᖅᑎ 
ᐱᓕᕆᐊᖃᙱᒃᑳᖓᑕ ᐱᓕᕆᐊᒃᓴᒥᓂᒃ ᐅᖃᐅᓯᖃᕐᓂᐊᕐᓗᑎᒃ ᓄᑕᖅᑲᒥᒃ ᓴᐳᔾᔭᐅᓯᒪᔭᕆᐊᖃᑐᐃᓐᓇᕆᐊᓕᖕᒥᒃ, 
ᐃᓚᒌᑦ ᐊᑕᓕᖅᑎᑕᐅᔪᓐᓇᖅᐳᑦ ᓄᓇᓕᖕᓂ ᐃᓄᓕᕆᔨᒧᑦ ᐃᓕᐅᖅᑲᐃᓂᐊᕐᓗᑎᒃ ᖁᐊᖅᓵᕐᓇᖅᑕᐃᓕᒪᓂᕐᒧᑦ 
ᐱᕙᒌᔭᖅᓯᒪᔪᒥᑦ, ᑕᒪᓐᓇ ᖄᒃᑲᓐᓂᐊᒎᕐᓗᒍ ᐋᖅᑭᒃᓯᒪᓕᕈᑕᐅᕙᒃᑐᓄᑦ ᒪᓂᒪᔪᓄᑦ ᐃᓚᒌᓂ 
ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕝᕕᖃᖔᓕᕐᓂᕐᒧᑦ ᐱᖁᔭᕐᓂ. ᐃᒪᓐᓇᖔᖑᔪᓐᓇᕆᓪᓗᓂ, ᓄᓇᓕᖕᓂ ᐃᓄᓕᕆᔩᒃ 
ᐱᑎᑦᑎᓇᔭᖅᐳᑦ ᐃᓚᒌᓂᒃ ᑐᓴᖅᑕᐅᔪᒃᓴᓂᒃ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ 
ᐱᖁᔭᕐᒥ ᐋᖅᑭᒃᓯᒪᓕᖅᑎᔾᔪᑕᐅᕙᒃᑐᓄᓪᓗ ᒪᓂᒪᔪᓄᑦ ᐱᖁᔭᐅᑉ ᐊᑖᒍᑦ, ᑕᒪᓐᓇ ᓈᒻᒪᒃᑳᖓᑦ. ᐱᓕᕆᖃᑎᒌᖕᓂᖅ 
ᐅᑯᓇᓂ, ᓄᓇᕗᑦ ᒐᕙᒪᖓᑕ ᐱᓕᕆᕕᖏᓐᓂ ᐊᖏᒡᓕᒋᐊᖅᑎᑦᑎᕙᒃᐳᖅ ᑕᒪᒃᑯᐊ ᐃᓚᒌᑦ, ᓄᑕᖅᑲᓪᓗ, 
ᖃᐅᔨᒪᒐᓗᐊᕐᒪᖔᑕ ᐊᑐᕈᓐᓴᕐᓗᑎᒡᓗ ᐃᑲᔪᖅᑐᐃᔾᔪᑎᓂᒃ ᓴᐳᔾᔭᐅᓯᒪᓂᕐᒥᒡᓗ ᑖᒃᑯᓄᖓ ᒪᓂᒪᔪᓄᑦ 
ᓵᑦᑎᐊᕐᒥᐅᑕᖃᓕᕌᖓᑕ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ.   

 

7. ᑭᓱᓂᒡᓕ ᐃᓱᒪᕕᑦ ᓄᓇᕗᒥᐅᑦ ᐱᔭᕆᐊᖃᖅᐸᑦ ᑲᒪᒋᔭᖃᕐᓂᐊᕐᓗᑎᒃ ᐃᓚᒌᓄᑦ ᐱᓂᕐᓗᐃᕙᒃᑐᓄᑦ? 

ᑭᐅᓯᔪᒪᓂᕐᒧᑦ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ, ᐃᓚᒌᑦ, ᓄᓇᓖᑦ, ᑲᑐᔾᔨᖃᑎᒌᑦ, ᒐᕙᒪᐃᓪᓗ ᓯᕗᓪᓕᕐᒥᒃ 
ᐃᓕᑦᑎᔭᕆᐊᖃᖅᐳᑦ ᐃᓕᓴᖅᓯᔪᓐᓇᕐᓂᕐᒥᒃ ᑕᒪᑐᒪ ᐅᔾᔨᕈᓱᖁᔨᓂᕐᒧᑦ ᖃᐅᔨᔾᔪᑕᐅᔪᓐᓇᖅᑐᓂᒃ ᓇᓗᓇᐃᖅᓯᓗᑎᒡᓗ 
ᑕᒪᓐᓇ ᖃᖓᒃᑰᕐᓂᕐᒪᖔᑦ.   ᓇᓗᓇᐃᖅᓯᓂᖅ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖅ ᐊᑲᐅᙱᓕᐅᕈᑕᐅᓂᖓᓂᒃ 
ᐱᕕᒃᓴᖃᖅᑎᑦᑎᓂᐊᖅᐳᖅ ᐃᓚᒌᓂᒃ ᓄᓇᓕᖕᓂᒡᓗ ᐱᓕᕆᖃᑎᒌᒍᓐᓇᕐᓂᕐᒥᒃ ᒪᑐᐃᙶᑦᑎᐊᕐᓗᑎᒡᓗ 
ᐅᖃᐅᓯᖃᕈᓐᓇᕐᓗᑎᒃ ᐊᑲᐅᙱᓕᐅᕈᑎᒋᔭᐅᔪᒥᒃ ᖃᐅᔨᒪᓕᕈᒪᓂᕐᒧᑦ ᓄᓇᓕᖕᓂ−ᑐᙵᕕᓕᖕᓂ ᐋᖅᑭᒃᓯᒪᓕᕈᑕᐅᔪᓂᒃ 
ᐃᑲᔪᖅᑐᐃᔾᔪᑎᓂᒡᓗ ᐱᓂᕐᓗᒡᕕᐅᓯᒪᔪᓄᑦ ᑕᒪᒃᑯᓄᖓᓗ ᐱᓕᕆᐊᖃᖅᐸᒃᑐᓄᑦ ᐋᓐᓂᖅᑎᕆᓂᕐᒥᒃ. 

ᖃᓄᑐᐃᓐᓇᑦᑎᐊᖅ ᑭᐅᓂᕆᔭᐅᔪᖅ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐃᓱᒪᒋᔭᖃᕆᐊᖃᖅᐳᖅ 
ᖁᐊᖅᓵᕐᓇᖅᑕᐃᓕᒪᑎᑦᑎᓂᕐᒥᒃ ᓴᐳᔾᔨᓯᒪᓂᕐᒥᒡᓗ ᓄᑕᖅᑲᓂᒃ ᒪᒃᑯᒃᑐᓂᒡᓗ ᐃᓚᐅᔪᓂᒃ, ᐃᒪᓐᓇ 
ᐅᔾᔨᕆᔪᖃᖅᓯᒪᓂᖓᓄᑦ ᐃᒪᓐᓇ, "ᐃᓚᖏᑦ ᐊᑐᕐᓂᕐᓗᒡᕕᐅᓂᖅᐹᖑᕙᒃᑐᑦ ᓄᓇᓕᖕᓂ ᐋᓐᓂᖅᑎᕆᓂᐅᕙᒃᑐᓂ 
ᒥᑭᓛᖑᕙᒃᐳᑦ".xix ᐊᒻᒪᓗᒃᑲᓐᓂᖅᑕᐅᖅ, ᑭᐅᓯᔪᖃᕌᖓᑦ ᐃᓚᒌᓂ ᐋᓐᓂᖅᑎᕆᓂᐅᕙᒃᑐᒧᑦ, ᐱᒻᒪᕆᐅᕗᖅ 
ᑐᐊᕕᕐᓇᖅᖢᓂᓗ ᐱᔨᑦᑎᕋᕐᓂᕆᔭᐅᕙᒃᑐᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᐊᐅᓚᑕᐅᑦᑎᐊᕐᓗᓂ, ᑕᒪᒃᑯᐊᓗ ᐱᑎᑕᐅᓗᑎᒃ 

ᐊᑕᖐᑦᑎᐊᖅᑐᒥᒃ ᑲᒪᒋᔭᐅᓂᕐᓂᒥᒃ. ᒪᒃᑯᒃᑐᒥᒃ ᐃᓄᖕᒥᒃ ᐱᓂᕐᓗᒡᕕᐅᔪᖃᕌᖓᑦ ᑕᐅᑯᖕᓂᖅᐸᓪᓘᓐᓃᑦ ᐃᓚᒌᓂ 
ᐋᓐᓂᖅᑎᕆᓂᐅᔪᒥᒃ, ᑎᓕᐅᖅᐸᕗᑦ ᒪᓕᒐᓕᕆᔨᒃᑯᑦ ᐱᓕᕆᖃᑎᖃᖁᓪᓗᒋᑦ ᐱᓕᕆᖃᑎᒋᕙᒃᑕᒥᓂᒃ ᐃᓄᓕᕆᔨᒃᑯᓐᓂ, 
ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂ, ᐃᓕᓐᓂᐊᕐᓂᓕᕆᔨᒃᑯᓐᓂᓗ ᐱᑎᑦᑎᓂᐊᕐᓗᑎᒃ ᓈᒻᒪᒃᑐᓂᒃ ᐃᑲᔪᖅᑐᐃᓂᕐᓂᒃ, 
ᖁᐊᖅᓵᕐᓇᖅᑕᐃᓕᒪᓂᕐᓂᒃ,  ᓴᐳᔾᔨᓯᒪᓂᕐᓂᒡᓗ. ᑎᓕᐅᕆᕙᕗᑦᑕᐅᖅ ᐱᓕᕆᕝᕖᑦ ᐱᓕᕆᖃᑎᒌᖁᓪᓗᒋᑦ 
ᐃᑲᔪᖅᑐᐃᓂᐊᕐᓗᑎᒃ ᐃᓚᒌᓂ ᐊᒃᓱᕈᓐᓇᖅᑐᓂᒃ ᓴᖅᑭᑦᑐᖃᓚᐅᙱᓐᓂᖓᓂ. ᑲᔪᓯᑎᑦᑎᓂᖅ ᖃᓄᐃᓕᐅᖁᔭᐅᓯᒪᔪᒥᒃ 
#14−ᒥᒃ ᐅᑯᓇᓂ, ᐃᓱᒪᕗᑦ ᐊᑑᑎᖃᖅᐳᑦ, ᐃᒪᓐᓇᓗ ᐅᖃᖅᓯᒪᓪᓗᑎᒃ, ᐃᓚᖓᒍᑦ, ᐋᒃᑯᐊ ᓄᓇᕗᑦ ᒐᕙᒪᒃᑯᖏᑦ 
“ᐋᖅᑭᒃᓱᐃᓗᑎᒃ ᐊᑐᓕᖅᑎᑦᑎᓗᑎᒡᓗ ᐱᓕᕆᕝᕕᖕᒥᐅᑕᐅᖃᑎᒌᙱᑦᑐᓂ ᐱᔨᑦᑎᕋᕐᕕᖃᕐᓂᕐᒧᑦ ᐊᐅᓚᑦᑎᓂᕐᒧᑦ 
ᐊᑐᖅᑕᐅᓇᔭᖅᑐᒥᒃ ᑲᔪᓯᑎᑦᑎᓂᐊᕐᓗᑎᒃ ᓄᑕᖅᑲᓄᑦ ᒪᒃᑯᒃᑐᓄᓪᓗ−ᐊᒃᑐᐊᓂᓕᖕᓄᑦ ᐱᔨᑦᑎᕋᕐᓂᕆᔭᐅᔪᓂᒃ” xx 
ᐃᑲᔪᕋᔭᖅᐳᑦ ᑕᐃᒪᐃᓕᐅᕈᑎᒃ.  

 

8. ᐊᓯᖏᓐᓂᑦ ᐃᓱᒪᒋᔭᖃᖅᐱᑦ ᖃᓄᐃᓕᐅᕆᐊᖁᔨᕕᓪᓘᓐᓃᑦ ᐱᔾᔪᑎᒋᓪᓗᒍ ᐃᓚᒌᓂᑦ 
ᐱᓂᕐᓗᖃᑦᑕᐅᑎᑦᑕᐃᓕᒪᓂᕐᒧᑦ ᐱᖁᔭᖅ ᑐᓴᖅᑕᐅᖁᓇᔭᕐᑕᖕᓂᑦ?  

ᑎᓕᐅᖅᐸᕗᑦ ᐱᓕᕆᕝᕕᒋᔭᐅᔪᖅ ᐃᓱᒪᒃᓴᖅᓯᐅᑦᑎᐊᖁᓪᓗᒍ, ᐊᑕᐅᓰᓐᓇᓕᔪᒃᑯᑦ ᐋᖅᑭᒃᓱᖅᑕᐅᓯᒪᔪᒃᑯᓪᓗ, 
ᐊᒃᑐᖅᓯᓂᕆᕙᒃᑕᖓᓄᑦ ᐱᑕᖃᖅᐸᒌᖅᑑᑉ ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᖅ, 
ᖃᓄᑐᐃᓐᓇᕐᓗ ᑕᕝᕙᓂ ᐋᖅᑭᒋᐊᖅᑕᐅᔪᓂ, ᓄᑕᖅᑲᓄᑦ ᒪᒃᑯᒃᑐᓄᓪᓗ ᑕᒫᓂ ᐅᑭᐅᖅᑕᖅᑐᒥ ᐊᕕᒃᓯᒪᓂᕐᒥ.  

ᖃᓄᐃᓕᐅᖁᔭᐅᔪᖅ 6:  

ᒪᓕᒐᓕᕆᔨᒃᑯᑦ ᐊᑐᓕᖅᑎᑦᑎᓗᑎᒃ ᓄᑕᖅᑲᑦ ᐱᔪᓐᓇᐅᑎᖏᓐᓄᑦ ᐊᒃᑐᖅᓯᓂᕐᒧᑦ ᖃᐅᔨᓴᕐᓂᕐᒥᒃ 
ᐃᓱᒪᒋᔭᖃᕈᒪᓂᕐᒧᑦ ᑕᕝᕙᑲᐅᑎᒋ ᑕᕝᕙᑲᐅᑎᒋᐅᙱᑦᑐᕐᓘᓐᓃᑦ, ᑕᐃᒪᐃᑎᑕᐅᓇᓱᖕᓗᓂ 
ᑕᐃᒪᐃᑎᑕᐅᓇᓱᙱᓪᓗᓂᓘᓐᓃᑦ, ᒪᐅᖓᑦᑎᐊᖅ−, ᐊᕗᖓᑲᓪᓛᕐᔪᒃ−,ᐊᕗᖓᑲᓪᓚᒡᓗ 
ᐊᒃᑐᖅᓯᓂᕆᓇᔭᖅᑕᖏᓐᓂᒃ ᑕᒪᒃᑯᐊ ᐊᓯᔾᔨᕆᐊᖅᑕᐅᔪᑦ ᐱᑕᖃᖅᐸᒌᖅᑐᒧᑦ ᐃᓚᒌᓂ 
ᐋᓐᓂᖅᑎᕆᔪᖃᖅᐸᖕᓂᖓᓄᑦ ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᖅ ᖃᓄᐃᓕᖓᓕᖅᑎᑦᑎᓇᔭᕐᒪᖔᑦ ᓄᑕᖅᑲᓄᑦ 
ᒪᒃᑯᒃᑐᓄᓪᓗ ᓄᓇᕗᒻᒥ.  

 

ᐅᖃᐅᓯᐅᓯᒪᑎᓪᓗᒍ ᑭᒡᒐᖅᑐᐃᔨᐅᑉ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑎᑎᕋᕐᕕᖓᑕ 2018-2019−ᒧᑦ ᐅᓂᒃᑲᐅᓯᖓᓂ, 
"ᐊᑐᐊᒐᓕᐅᖅᑏᑦ ᓇᓗᓇᐃᔭᐃᔪᓐᓇᙱᓚᑦ ᐊᔭᖅᑭᑦᑕᕈᑎᓂ ᑲᔪᓯᑎᑦᑎᓂᐊᕐᓗᑎᒃ ᓄᑕᖅᑲᑦ ᐱᔪᓐᓇᐅᑎᖏᓐᓂᒃ 
ᑐᓴᖅᓯᒪᙱᒃᑯᑎᒃ ᓄᑕᖅᑲᓂᑦ ᐱᑕᖃᕐᓂᖏᓐᓂ ᖃᓄᕆᑦᑑᓂᖏᓐᓂᓗ ᑕᒪᒃᑯᐊ ᐊᔭᖅᑭᑦᑕᕈᑎᑦ,"xxi  

 ᐊᑐᓕᖁᔭᐅᔪᖅ 7:  

ᒪᓕᒐᓕᕆᔨᒃᑯᑦ ᕿᓂᕐᓗᑎᒃ ᐅᖃᐅᓯᐅᔪᓂᒃ ᑕᒪᒃᑯᓇᙵᑲᐅᑎᒋ ᓄᑕᖅᑲᓂᑦ ᒪᒃᑯᒃᑐᓂᓪᓗ ᑐᓴᖅᑎᑦᑐᒪᓪᓗᒍ 
ᐱᓕᕆᕝᕕᐅᑉ ᕿᒥᕐᕈᐊᒃᑲᓐᓂᕐᓂᕆᔭᖓ ᑕᒪᑐᒥᖓ, ᐃᓚᒌᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ 
ᐱᓕᕆᕝᕕᖃᖔᓕᕐᓂᕐᒧᑦ ᐱᖁᔭᕐᒥ.    

 

ᐃᓱᐊ 

ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑎᑎᕋᕐᕕᐊ ᑕᒪᑐᒥᖓ ᑐᓂᓯᕗᑦ ᐱᓕᕆᖃᑎᖃᑦᑎᐊᕈᒪᓂᕐᒥᓄᑦ, 
ᐃᑲᔪᖅᑐᐃᓂᕐᒥᓄᓪᓗ ᐆᒥᖓ, ᐋᔩᖃᑎᒌᖕᓂᖅ, ᐋᖅᑭᒃᓯᒪᓕᖅᑎᑦᑎᓂᖅ ᐅᖃᖃᑎᒌᖕᓂᒃᑯᑦ ᐊᖏᖃᑎᒌᖕᓂᒃᑯᓪᓗ, 
ᐊᒻᒪᓗ ᐱᔨᑦᓯᕐᓂᖅ, ᐱᔨᑦᑎᕋᕐᕕᖃᕐᓂᖅ ᐱᑎᑦᑎᓂᕐᓗ ᐃᓚᒌᓄᑦ ᓄᓇᓕᖕᒥᐅᓄᓪᓗ. ᑖᒃᑯᐊ 7 ᐊᑐᓕᖁᔭᐅᔪᑦ 
ᐋᖅᑭᒃᓱᖅᑕᐅᕗᑦ ᐃᑲᔪᖅᑐᐃᓪᓗᑎᒃ ᓄᓇᕗᒻᒥᒃ ᑕᒪᑐᒥᖓ ᐱᕕᒃᓴᒥᒃ ᐊᑐᓕᕋᔭᕐᓂᖏᓐᓂᒃ ᐊᖑᒻᒪᑎᔪᒪᓪᓗᑎᒃ 

ᑲᓇᑕᒥᐅᑦ ᓄᓇᕐᔪᐊᓕᒫᒥ ᐱᓕᕆᕝᕕᖃᒻᒪᕆᒍᒪᓂᖓᑦ ᐅᑯᓄᖓ, ᓄᓇᕐᔪᐊᓕᒫᒥ ᑲᑐᔾᔨᖃᑎᒌᑦ ᑲᑎᒪᓂᕆᔭᐅᔪᒥ 
ᐱᔪᓐᓇᐅᑎᒋᔭᐅᔪᓄᑦ ᓄᑕᖅᑲᒧᑦ, ᐱᓗᐊᙳᐊᖅᖢᓂ ᐃᒪᓐᓇ: 

ᑎᑎᕋᕐᓯᒪᓂᖓ 3: ᐱᔪᓐᓇᐅᑎᖃᕐᓂᖅ ᓴᐳᒻᒥᔭᐅᓂᕐᒧᑦ ᐱᐅᓂᖅᐹᒃᑯᑦ ᐱᔭᕆᐊᖃᕐᓂᖓᓄᑦ ᓄᑕᖅᑲᖅ;  

ᑎᑎᕋᖅᓯᒪᓂᖓ 4: ᐱᔪᓐᓇᐅᑎᖃᕐᓂᖅ ᓴᐳᒻᒥᔭᐅᓂᕐᒧᑦ ᓄᑕᖅᑲᐃᑦ ᐱᔪᓐᓇᐅᑎᖏᓐᓂᑦ; 

ᑎᑎᕋᖅᓯᒪᓂᖓ 12: ᐱᔪᓐᓇᐅᑎᖃᕐᓂᖅ ᐃᓱᒪᒋᔭᐃᑦ ᑐᓴᖅᑕᐅᔭᕆᐊᖃᕐᓂᖏᓐᓂᑦ ᐃᓱᒪᒋᔭᐅᓗᑎᓪᓗ;  

ᑎᑎᕋᖅᓯᒪᓂᖓ 19: ᓴᐳᔾᔭᐅᓯᒪᔪᓐᓇᕐᓂᖅ ᖃᓄᐃᑦᑐᑐᐃᓐᓇᓂᑦ ᐋᓂᖅᓯᖅᑕᐅᕙᒃᑐᓂᑦ ᑲᒪᑦᑎᐊᙱᑦᑐᓂᓪᓗ;  

ᑎᑎᕋᖅᓯᒪᓂᖓ 24: ᐱᔪᓐᓇᐅᑎᖃᕐᓂᖅ ᖁᑦᑎᓛᒧᑦ ᑎᑭᑕᐅᔪᓐᓇᖅᑐᒧᑦ ᐊᑐᖅᑕᐅᕙᒃᑐᒧᑦ   
 ᐋᓐᓂᐊᖃᕐᓇᙱᑦᑐᓕᕆᓂᕐᒥ; 

ᑎᑎᕋᖅᓯᒪᓂᖓ 39: ᐱᔪᓐᓇᐅᑎᖃᕐᓂᖅ ᐃᑲᔪᖅᑕᐅᔪᓐᓇᕐᓂᕐᒥᒃ ᐋᓐᓂᖅᑐᖃᕐᓂᖅᐸᑦ,    
 ᐃᒃᓯᓐᓇᑰᔪᖃᕐᓂᖅᐸᑦ, ᐊᑐᕐᓂᕐᓗᒡᕕᐅᔪᖃᕐᓂᖅᐸᓪᓘᓐᓃᑦ; 

ᑎᑎᕋᕐᓯᒪᓂᖓ 42: ᐱᔪᓐᓇᕐᓂᖃᖅᐳᑎᑦ ᐱᔪᓐᓇᐅᑎᖕᓂ ᖃᐅᔨᒪᔪᓐᓇᕐᓂᕐᒥᒃ. 

 

ᖁᔭᓐᓇᒦᒃ ᐱᕕᖃᖅᑎᑕᐅᒐᒪ ᐃᑲᔪᕈᓐᓇᕐᓗᖓ ᐱᒻᒪᕆᐊᓘᔪᒧᑦ ᐱᓕᕆᐊᒧᑦ. ᓂᕆᐅᒃᐳᖓ ᖃᓄᖅ ᑖᒃᑯᐊ ᑲᑎᒪᔨᕋᓛᑦ 
ᒪᓕᒐᓕᐅᕐᓂᕐᒧᑦ ᖃᓄᐃᓕᓂᐊᖕᒪᖔᖏᑦ ᑖᒃᑯᓄᖓ ᖃᓄᐃᓕᐅᕈᑕᐅᖁᔭᐅᔪᓄᑦ. ᐊᑐᐃᓐᓇᐅᔪᖓ 
ᑲᑎᒪᖃᑎᖃᕆᐊᒃᓴᖅ ᐃᓕᔅᓯᓐᓂᑦ ᐅᖃᐅᓯᖃᖕᓂᐊᕐᓗᖓ ᓇᒃᓯᐅᔾᔭᓐᓂᑦ ᑐᓴᖅᑎᒋᐊᒃᑲᓐᓂᕐᓗᓯᓘᓐᓃᑦ ᓄᖅᑕᖅᑲᑦ 
ᐱᔪᓐᓇᐅᑎᖏᓐᓂᑦ ᐱᓕᕆᐊᑦᑎᓐᓂᓪᓗ ᑎᑎᕋᕐᕕᑦᑎᓐᓂᑦ. 

 

ᑎᑎᕋᖅᑐᖅ, 

 

ᔭᐃᓐ ᐸᐃᑦᔅ 
ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ 

 

i ᑎᑎᕋᕐᕕᖓ ᖁᑦᑎᒃᑐᒦᑦᑑᑉ ᑲᒥᓯᓇᐅᑉ ᐃᓄᐃᒃ ᐱᔪᓐᓇᐅᑎᖏᓐᓄᑦ. (1989). ᐊᖏᖃᑎᒌᒍᑎᖏᑦ ᓄᑕᖅᑲᑦ ᐱᔪᓐᓇᐅᑎᖏᑦ ᐱᓪᓗᒋᑦ. ᔨᓃᕙ, CH 
ᑎᑎᕋᕐᕕᐊ ᖁᑦᑎᓛᒥᑦ ᑲᒥᓯᓇᒥᑦ ᐃᓄᐃᑦ ᐱᔪᓐᓇᐅᑎᖏᓐᓄᑦ. ᐱᔭᐅᔪᖅ ᐅᕙᙵᑦ 
https://www.ohchr.org/en/professionalinterest/pages/crc.aspx  

iiᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐅ ᐱᖁᔭᖓ, S Nu 2013, c27. ᐱᔭᐅᔪᖅ ᐅᕙᙵᑦ 
https://www.nunavutlegislation.ca/en/download/file/fid/11264    

ᖃᑕᙳᑎᒌᓄᑦ ᐱᓂᕐᓗᖃᑦᑕᐅᑎᑦᑕᐃᓕᒪᓂᕐᒧᑦ ᐱᖁᔭᖅ, S Nu 2006, c18. ᒪᑉᐱᒐᖓ 1 ᐱᔭᐅᔪᖅ ᐅᕙᙵᑦ 
iiihttps://www.nunavutlegislation.ca/en/consolidated-law/current?title=E  

iv ᑎᑎᕋᕐᕕᖓ ᖁᑦᑎᒃᑐᒦᑦᑑᑉ ᑲᒥᓯᓇᐅᑉ ᐃᓄᐃᒃ ᐱᔪᓐᓇᐅᑎᖏᓐᓄᑦ. (1989). ᐊᖏᖃᑎᒌᒍᑎᖏᑦ ᓄᑕᖅᑲᑦ ᐱᔪᓐᓇᐅᑎᖏᑦ ᐱᓪᓗᒋᑦ. ᔨᓃᕙ, CH 
ᑎᑎᕋᕐᕕᐊ ᖁᑦᑎᓛᒥᑦ ᑲᒥᓯᓇᒥᑦ ᐃᓄᐃᑦ ᐱᔪᓐᓇᐅᑎᖏᓐᓄᑦ. ᐅᕙᙵᑦ ᐱᔭᐅᔪᖅ 
https://www.ohchr.org/en/professionalinterest/pages/crc.aspx 

vᓄᓇᕗᑦ ᒐᕙᒪᒃᑯᑦ, ᒪᓕᒐᓕᕆᔨᒃᑯᑦ. 8 ᔮᓄᐊᕆ 2021 ᒪᑉᐱᒐᖓ 1 ᓇᖕᒥᓂᖅ ᑐᓴᐅᒪᑎᑦᑎᓂᕐᒧᑦ.  
vi UNICEF−ᑯᑦ (2006). ᒪᑐᓯᒪᔪᑦ ᐹᑦ ᐅᖓᑎᖏᓐᓂ: ᐊᒃᑐᖅᓯᓂᕆᕙᒃᑕᖓ ᑕᒫᓂᑦᑕᐃᓐᓇᖅ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᓄᑕᖅᑲᐃᑦ 

ᐅᒃᑐᖅᑕᐅᕙᒃᓂᕆᔭᖓᑦ. ᐅᕙᙵᑦ ᐱᔭᐅᔪᑦ https://www.unicef.org/media/files/BehindClosedDoors.pdf  

                                                            

https://www.ohchr.org/en/professionalinterest/pages/crc.aspx
https://www.nunavutlegislation.ca/en/download/file/fid/11264
https://www.ohchr.org/en/professionalinterest/pages/crc.aspx
https://www.unicef.org/media/files/BehindClosedDoors.pdf


 
 

11 
 

                                                                                                                                                                                                
vii ᓄᓇᕗᑦ ᒐᕙᒪᒃᑯᖏᑦ, ᒪᓕᒐᓕᕆᔨᒃᑯᑦ, ᓄᓇᓕᖕᓂ ᒪᓕᒐᓕᕆᓂᕐᒧᑦ ᐱᓕᕆᕝᕕᒃ. (2020). ᐃᓚᒌᓄᑦ ᐱᓂᕐᓗᖃᑦᑕᐅᑎᑦᑕᐃᓕᒪᓂᕐᒧᑦ ᐱᖁᔭᖅ, 

ᐊᕐᕌᒍᑕᒫᖅᓯᐅᑎ ᐅᓂᒃᑲᐅᓯᖅ 2019-2020−ᒧᑦ. ᐅᕙᙵᑦ ᐱᔭᐅᔪᖅ https://assembly.nu.ca/sites/default/files/TD-323-
5(2)-EN-2019-20-FAIA-Annula-Report-.pdf  

viiiᖃᑕᙳᑎᒌᓄᑦ ᐱᓂᕐᓗᖃᑦᑕᐅᑎᑦᑕᐃᓕᒪᓂᕐᒧᑦ ᐱᖁᔭᖅ, S Nu 2006, c18. ᒪᑉᐱᒐᖓ 5 ᐱᔭᐅᔪᖅ ᐅᕙᙵᑦ 
viiihttps://www.nunavutlegislation.ca/en/consolidated-law/current?title=E 

ix ᑐᕌᓐᑦ, C. (2014).”ᓇᓕᐊᑐᐃᓐᓇᑦ ᑕᐃᒃᑯᐊ ᐊᓕᓚᔪᐃᑦ ᐊᔪᖅᐳᑦ”: ᐅᖃᐅᓯᐅᓯᒪᔪᑦ ᒪᓕᒐᓕᕆᓂᕐᒧᑦ ᐊᑐᖅᑕᐅᕙᒃᑑᑉ ᐱᓇᔪᖕᓂᕆᔭᖏᓐᓂᒃ 
ᐃᓱᓕᑎᑦᑎᔪᒪᓪᓗᑎᒃ ᓄᓇᓕᖕᓂ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᓄᓇᕗᒻᒥ. ᐱᓇᔪᒃᑲᓐᓂᕐᕕᖃᕐᓂᖅ, 19. ᒪᒃᐱᖅᑐᒐᖏᑦ 43−ᒥᑦ-62−ᒧᑦ 
ᐱᔭᐅᔪᑦ ᐅᕙᙵᑦ https://journals.uvic.ca/index.php/appeal/article/view/12884/3964  

xᖃᑕᙳᑎᒌᓄᑦ ᐱᓂᕐᓗᖃᑦᑕᐅᑎᑦᑕᐃᓕᒪᓂᕐᒧᑦ ᐱᖁᔭᖅ, S Nu 2006, c18. ᒪᒃᐱᖅᑐᒐᖓ 19. ᐱᔭᐅᔪᖅ ᐅᕙᙵᑦ 
xhttps://www.nunavutlegislation.ca/en/consolidated-law/current?title=E 

xi ᓄᑕᖅᑲᓄᑦ ᐃᓚᒌᓄᓪᓗ ᐱᔨᑦᑎᕋᕐᕕᖃᖅᐸᖕᓂᕐᒧᑦ ᐱᖁᔭᖅ, S NWT 1997, c 13. ᒪᒃᐱᖅᑐᒐᖓ 9. ᐱᔭᐅᔪᖅ ᐅᕙᙵᑦ 
xihttps://www.nunavutlegislation.ca/en/consolidated-law/current?title=E  

xii ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᑦᑐᓄᓪᓗ ᑎᑎᕋᕐᕕᖓ (2020). ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᒃᑐᓄᓪᓗ 2019-2020−ᒥ ᐊᕐᕌᒍᑕᒫᖅᓯᐅᑦ 
ᐅᓂᒃᑳᓕᐊᖅ. ᒪᒃᐱᖅᑐᒐᖓ 2. ᐅᕙᙵᑦ ᐱᔭᐅᓚᐅᖅᑐᑦ  https://rcynu.ca/whats-new/publications/representative-
children-and-youth-2019-2020-annual-report  

xiii ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᑦᑐᓄᓪᓗ ᑎᑎᕋᕐᕕᖓ (2020). ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᒃᑐᓄᓪᓗ 2019-2020−ᒥ ᐊᕐᕌᒍᑕᒫᖅᓯᐅᑦ 
ᐅᓂᒃᑳᓕᐊᖅ. ᒪᒃᐱᖅᑐᒐᖓ 3. ᐅᕙᙵᑦ ᐱᔭᐅᓚᐅᖅᑐᑦ  https://rcynu.ca/whats-new/publications/representative-
children-and-youth-2019-2020-annual-report  

xiv ᓄᓇᕗᑦ ᒐᕙᒪᒃᑯᖏᑦ, ᒪᓕᒐᓕᕆᔨᒃᑯᑦ, ᓄᓇᓕᖕᓂ ᒪᓕᒐᓕᕆᓂᕐᒧᑦ ᐱᓕᕆᕝᕕᒃ. (2020). ᐃᓚᒌᓄᑦ ᐱᓂᕐᓗᖃᑦᑕᐅᑎᑦᑕᐃᓕᒪᓂᕐᒧᑦ ᐱᖁᔭᖅ, 
ᐊᕐᕌᒍᑕᒫᖅᓯᐅᑎ ᐅᓂᒃᑲᐅᓯᖅ 2019-2020−ᒧᑦ. ᐅᕙᙵᑦ ᐱᔭᐅᔪᖅ https://assembly.nu.ca/sites/default/files/TD-323-
5(2)-EN-2019-20-FAIA-Annula-Report-.pdf  

xv ᓄᓇᕗᑦ ᒐᕙᒪᒃᑯᖏᑦ, ᒪᓕᒐᓕᕆᔨᒃᑯᑦ, ᓄᓇᓕᖕᓂ ᒪᓕᒐᓕᕆᓂᕐᒧᑦ ᐱᓕᕆᕝᕕᒃ. (2020). ᐃᓚᒌᓄᑦ ᐱᓂᕐᓗᖃᑦᑕᐅᑎᑦᑕᐃᓕᒪᓂᕐᒧᑦ ᐱᖁᔭᖅ, 
ᐊᕐᕌᒍᑕᒫᖅᓯᐅᑎ ᐅᓂᒃᑲᐅᓯᖅ 2019-2020−ᒧᑦ. ᒪᒃᐱᖅᑐᒐᖓ 2. ᐅᕙᙵᑦ ᐱᔭᐅᔪᖅ 
https://assembly.nu.ca/sites/default/files/TD-323-5(2)-EN-2019-20-FAIA-Annula-Report-.pdf  

xvi ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᑦᑐᓄᓪᓗ ᑎᑎᕋᕐᕕᖓ (2020). ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᒃᑐᓄᓪᓗ 2019-2020−ᒥ ᐊᕐᕌᒍᑕᒫᖅᓯᐅᑦ 
ᐅᓂᒃᑳᓕᐊᖅ. ᐅᕙᙵᑦ ᐱᔭᐅᔪᖅ  https://rcynu.ca/whats-new/publications/representative-children-and-youth-
2019-2020-annual-report 

xvii ᐃᕼᐊᓗᐊᖅ, J. (2019, ᒫᑦᓯ 6) "ᐱᖁᔭᒃᓴᖅ 15 – ᓈᒻᒪᒋᔭᖃᓕᖅᑎᑦᑎᓂᕐᒧᑦ (ᐊᐅᓚᑦᑎᓂᕐᒧᑦ ᑲᒪᒋᔭᖃᖅᐸᖕᓂᕐᒧᓪᓗ) ᐱᖁᔭᖅ, 2019-2020 – 
ᒪᓕᒐᓕᕆᔨᒃᑯᑦ – ᐃᓱᒪᒃᓴᖅᓯᐅᕈᑎᖃᕐᓂᖅ ᑲᑎᒪᔨᕋᓛᓂ" ᑲᓇᑕᒥ. ᓄᓇᕗᒻᒥ ᒪᓕᒐᓕᐅᕐᕕᒃ ᑲᑎᒪᔾᔪᑎᕕᓃᑦ 5−ᒋᔭᖓᑦ ᑲᑎᒪᓂᖅ, 2−ᖓ 
ᐱᓕᕆᖃᑎᒌᖕᓂᖅ. ᐱᔭᐅᔪᑦ ᒪᓕᒐᓕᐅᕐᕕᖕᒥᐅᓂᑦ ᓄᓇᕗᒻᒥᐅᓄᑦ 
https://assembly.nu.ca/sites/default/files/20190306_Hansard.pdf 

xviii ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᑦᑐᓄᓪᓗ ᑎᑎᕋᕐᕕᖓ (2019). ᐃᓱᒪᕗᑦ ᐊᑑᑎᖃᖅᑐᖅ: ᒪᒃᑯᑦᑐᓂᑦ-ᑐᓴᐅᒪᑎᑦᓯᓂᕐᒧᑦ ᕿᒥᕐᕈᓂᖅ ᐃᓱᒪᓕᕆᓂᕐᒧᑦ 
ᐱᔨᑦᓯᕋᕐᓂᕐᒧᑦ ᒪᒃᑯᑦᑐᓄᑦ ᓄᓇᕗᒻᒥᐅᓄᑦ. ᐱᔭᐅᔪᖅ ᐅᕙᙵᑦ https://rcynu.ca/whats-new/publications  

xix UNICEF−ᑯᑦ (2006). ᒪᑐᓯᒪᔪᑦ ᐹᑦ ᐅᖓᑎᖏᓐᓂ: ᐊᒃᑐᖅᓯᓂᕆᕙᒃᑕᖓ ᑕᒫᓂᑦᑕᐃᓐᓇᖅ ᐋᓐᓂᖅᑎᕆᔪᖃᖅᐸᖕᓂᖓᓄᑦ ᓄᑕᖅᑲᓄᑦ. 
ᒪᒃᐱᖅᑐᒐᖓ 3. ᐅᕙᙵᑦ ᐱᔭᐅᔪᑦ https://www.unicef.org/media/files/BehindClosedDoors.pdf 

xx ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᑦᑐᓄᓪᓗ ᑎᑎᕋᕐᕕᖓ (2019). ᐃᓱᒪᕗᑦ ᐊᑑᑎᖃᖅᑐᖅ: ᒪᒃᑯᑦᑐᓂᑦ-ᑐᓴᐅᒪᑎᑦᓯᓂᕐᒧᑦ ᕿᒥᕐᕈᓂᖅ ᐃᓱᒪᓕᕆᓂᕐᒧᑦ 
ᐱᔨᑦᓯᕋᕐᓂᕐᒧᑦ ᒪᒃᑯᑦᑐᓄᑦ ᓄᓇᕗᒻᒥᐅᓄᑦ. ᒪᒃᐱᖅᑐᒐᖓ 38.  ᐱᔭᐅᔪᖅ ᐅᕙᙵᑦ https://rcynu.ca/whats-new/publications  

xxi ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᑦᑐᓄᓪᓗ ᑎᑎᕋᕐᕕᖓ (2019). ᑭᒡᒐᖅᑐᐃᔨ ᓄᑕᖅᑲᓄᑦ ᒪᒃᑯᒃᑐᓄᓪᓗ 2018-2019−ᒥ ᐊᕐᕌᒍᑕᒫᖅᓯᐅᑦ 
ᐅᓂᒃᑳᓕᐊᖅ. ᒪᒃᐱᖅᑐᒐᖅ 4. ᐱᔭᐅᔪᖅ ᐅᕙᙵᑦ xxihttps://rcynu.ca/sites/rcynu.ca/files/RCYO_MHReview_EN_Web.pdf  

https://assembly.nu.ca/sites/default/files/TD-323-5(2)-EN-2019-20-FAIA-Annula-Report-.pdf
https://assembly.nu.ca/sites/default/files/TD-323-5(2)-EN-2019-20-FAIA-Annula-Report-.pdf
https://journals.uvic.ca/index.php/appeal/article/view/12884/3964
https://rcynu.ca/whats-new/publications/representative-children-and-youth-2019-2020-annual-report
https://rcynu.ca/whats-new/publications/representative-children-and-youth-2019-2020-annual-report
https://rcynu.ca/whats-new/publications/representative-children-and-youth-2019-2020-annual-report
https://rcynu.ca/whats-new/publications/representative-children-and-youth-2019-2020-annual-report
https://assembly.nu.ca/sites/default/files/TD-323-5(2)-EN-2019-20-FAIA-Annula-Report-.pdf
https://assembly.nu.ca/sites/default/files/TD-323-5(2)-EN-2019-20-FAIA-Annula-Report-.pdf
https://assembly.nu.ca/sites/default/files/TD-323-5(2)-EN-2019-20-FAIA-Annula-Report-.pdf
https://rcynu.ca/whats-new/publications/representative-children-and-youth-2019-2020-annual-report
https://rcynu.ca/whats-new/publications/representative-children-and-youth-2019-2020-annual-report
https://assembly.nu.ca/sites/default/files/20190306_Hansard.pdf
https://rcynu.ca/whats-new/publications
https://www.unicef.org/media/files/BehindClosedDoors.pdf
https://rcynu.ca/whats-new/publications

